
І. ПРАДМОВА

Вучэбна-метадычны комплекс арыентаваны на фарміраванне прафесійных навыкаў, уменняў лінгвістычнай арганізацыі тэкстаў СМІ і прызначаны забяспечыць самастойную работу студэнтаў факультэта журналістыкі па засваенні раздзела “Сінтаксіс” курса “Сучасная беларуская мова”. 


Згодна з праграмай дысцыпліны “Сучасная беларуская мова” (Іўчанкаў В.І., Мн., 2005 г.) падрыхтоўка спецыялістаў журналісцкага профілю прадугледжвае развіццё маўленчай кампетэнтнасці, неабходнай для прадуктыўнай вытворчасці разнажанравых тэкстаў адпаведнай камунікатыўнай зададзенасці.


У выніку вывучэння раздзела “Сінтаксіс сучаснай беларускай мовы” студэнты павінны:

ведаць:
- асаблівасці сінтаксічнага ладу беларускай мовы і інтэрпрэтацыю іх паводле сучасных сінтаксічных тэорый;
‑ заканамернасці і тэндэнцыі сінтаксічнай арганізацыі журналісцкага тэксту;

‑ метады і прыёмы сінтаксічнага аналізу; 

‑ адметнасці лінгвістычнай арганізацыі разнажанравых тэкстаў;
умець:

‑ дыферэнцыраваць структуру тэкстаў СМІ на падставе патрабаванняў тэорыі сінтаксісу;
‑  кваліфікаваць інтэрферэнтныя праявы сінтаксісу ў публіцыстычным маўленні;

‑ ствараць разнажанравыя тэксты і аналізаваць іх з пункту гледжання сінтаксічнай арганізацыі;

‑ выяўляць сінтаксічныя факты асістэмнага паходжання і даваць ім арталагічную характарыстыку.

Функцыянальны сінтаксіс падаецца праз прызму сучасных тэндэнцый і заканамернасцей развіцця маўлення, у прыватнасці публіцыстычнага, фарміравання новай (постмадэрнісцкай) манеры пісьма журналіста, дынамікі пабудовы загаловачных комплексаў у СМІ і практыкі сінтаксічнай арганізацыі журналісцкіх матэрыялаў. Асаблівая ўвага надаецца такім катэгорыям, як суб’ектыўная і аб’ектыўная мадальнасць, прэдыкатыўнасць, што спадарожнічаюць персаніфікацыі сучаснага журналіста, дыялагічнасці і спрошчанасці сінтаксісу пераважна ў Інтэрнет-выданнях.


У вучэбна-метадычным комплексе змешчаны матэрыялы абагульняльнага і праблемнага характару, што дазволіць студэнтам-журналістам эфектыўна замацаваць веды па іншых раздзелах сучаснай беларускай мовы, паслужыць навукова-практычнай базай для засваення такіх курсаў, як стылістыка, тэорыя і практыка рэдагавання, рытарычныя асновы журналістыкі.

Тэма: Сінтаксіс як вучэнне 
пра спалучальнасць слоў і пабудову тэкстаў
1. Тэарэтычная частка

1. Асноўныя сінтаксічныя адзінкі і паняцці.

2. Сінтаксічныя сувязі, сінтаксічныя адносіны, спосабы іх дыферэнцыяцыі, сродкі выражэння і спосабы рэалізацыі як аснова арганізацыі сінтаксічнай структуры.

3. Словазлучэнне – сказ – тэкст. Іншыя элементы сінтаксічнай сістэмы (слова, член сказа, зварот, сінтагма). 
4. Віды сінтаксічнай сувязі паміж сказамі. 
5. Словазлучэнне, яго тыпы. Віды сувязі ў словазлучэннях.
6. Некаторыя асаблівасці беларускага кіравання. 

Тэрміналагічны апарат: сінтаксіс, сінтаксіс мовы, канструктыўны, камунікатыўны, функцыянальны, семантычны, стылістычны сінтаксіс; сінтаксічныя адзінкі, словазлучэнне, сказ, складанае сінтаксічнае цэлае, сінтаксічныя сувязі, паратаксіс і гіпатаксіс, адкрытая і закрытая сувязі, прадказальная і непрадказальная, абавязковая і неабавязковая, прэдыкатыўная і непрэдыкатыўная сувязі; атрыбутыўныя, спалучальныя, аб’ектныя і супастаўляльныя адносіны, знешняя і ўнутраная структура,  сродкі сінтаксічнай сувязі, свабодныя (лексічна неабмежаваныя і лексічна абмежаваныя) і несвабодныя (сінтаксічныя і фразеалагіныя) словазлучэнні, прэдыкатыўныя і непрэдыкатыўныя словазлучэнні, паратаксісныя і гіпатаксісныя словазлучэнні, спалучальныя, размеркавальныя, супраціўныя, градацыйныя і атрыбутыўныя, аб’ектныя, суб’ектныя, камплетыўныя, сітуацыйныя адносіны, простае і складанае словазлучэнне, структурная схем; з’яднанне, раз’яднанне, пераз’яднанне і дапасаванне (поўнае, няпоўнае), кіраванне (слабае, моцнае), прымыканне (уласнае, іменнае).
2. Лабараторная частка
1. Падзяліце сказы на словазлучэнні. Вызначце віды сінтаксічнай сувязі слоў у гэтых словазлучэннях:
Даследчыкі прапаноўваюць два падыходы: або прытрымлівацца вузкай трактоўкі кіравання, або шырокай і размяжоўваць унутры кіравання некалькі відаў. У вузкім сэнсе пад кіраваннем трэба разумець сувязь, пры якой галоўны кампанент словазлучэння патрабуе ад залежнага кампанента пэўнай граматычнай формы (прычым пры змене форм галоўнага слова залежнае не змяняецца). Пры такім разуменні ўсе ўскосныя склонавыя формы залежнага кампанента (без прыназоўніка ці з прыназоўнікам), якія ўступаюць з галоўным кампанентам ва ўласна- або акалічнасна-характарызацыйныя ці камплетыўныя адносіны, кваліфікуюцца як іменна-прымыкальныя: летам мінулага года, мясціна ў лесе, прыехаць пад вечар.
2. Параўнайце сказы з твораў В.Быкава ў перакладзе аўтара на рускую мову. Якія асаблівасці ўжывання прыназоўнікаў вы заўважылі? 
Раней пра іншае думаў – Раньше о другом думал; Ніхто не мог ведаць пра яго намеры – Никто не мог знать о его намерениях; Ад напамінку пра ваду я глытаю сліну, але і сліны ўжо няма – При напоминании о воде я глотаю слюну, но и слюны уже нет;Не хочацца думаць пра блага – Не хочется думать о скверном.
3. Развіццёвая частка

1. У сінтаксічнай канструкцыі яе элементы з’ядноўваюцца з дапамогаю пэўных відаў сувязі (сінтаксічн., падпарадкав., камбінаван.). Часам вылучаюць яшчэ такія віды сувязі, як каардынаванне, замыканне, ізафет, інкарпараванне. Якім мовам уласцівы гэтыя віды сувязі?
2. У навуцы дыскусійным з'яўляецца пытанне, ці існуе словазлучэнне па-за сказам як яго «будаўнічы матэрыял» альбо вылучаецца са сказа. Якія існуюць трактоўкі паняцця “словазлучэнне”? 
3. Назавіце прычыны перабудовы і парушэнняў падпарадкавальных сувязей словазлучэння ў кантэксце.
4. Вывіце сродкі сувязі ў сказах.


Навокал было ціха. Толькі недзе задзяўкаў сабака, й сціх. Усё было ціхім і спакойным, як ноч. Усё спала.

І ўсё-такі ён памыляўся. Не ўсё было ціхім і спакойным, не ўсё спала. Праз ноч не спалі бацькі, прыслухоўваючыся да кажнага сынавага варушэння. Чулі яны, як клаўся спаць, раздзеючыся доўга. Чулі праз некаторы час, як заплакаў, даючы волю слязам. Чулі, як устаў і доўга сядзеў за сталом. Чулі шолах ад кінутае далоў скамечанае паперы. Чулі, як ён устаў і выключыў электрычнасць. Чулі, як лёг зноў і доўга варочаўся, пакуль не заснуў. Чулі, як у сне цяжка дыхаў, быццам душыў хто яго, як узрыдваў. Чулі ўсё. (Р.Мурашка).

4. Эксперыментальная частка

Дапоўніце схему «Сувязі слоў у сказе»:





______ ?____        _____ ?______          ______ ?____


             _______ ?_____              _____ ?________
Дапаможная літаратура: глядзіце раздзел “Адлюстраванне беларускай мовы ў табліцах і схемах” у кнізе Плотнікава Б.А., Антанюк Л.А. “Беларуская мова. Лінгвістычны кампендыум” (Мн.: Інтэрпрэссэрвіс, Кніжны Дом, 2003. С. 533‑562). 

5. Творчая частка

1. Выпішыце з беларускамоўных газет ці часопісаў па пяць словазлучэнняў з рознымі відамі сувязі. Аргументуйце свой выбар.
2. Падрыхтуйце паведамленне на тэму «Сінтаксіс рускай і беларускай моў: падабенства і адрозненне».
6. Удасканаленне пунктуацыйных навыкаў і ўменняў
Прааналізуйце тэкст. Растлумачце знакі прыпынку. 

Што за феномен такі – журналістыка? Від грамадска-палітычнай творчай дзейнасці? Спецыфічны грамадскі інстытут, які інфармуе, кансалідуе, фарміруе грамадскую думку, займае сваю адметную нішу ў сістэме дзяржаўнага кіраўніцтва?.. На чым ні спыніся, пачні разважаць і ацэньваць – усё няслушнае. Нікому на свеце, а не толькі ў нашай Беларусі, дасюль не задалося вынесці неаспрэчны вердыкт: журналістыка – гэта... А можа, і не трэба выносіць вердыкт, спрабаваць аформіць кароткую дэфініцыю? Можа, спынімся на тым, што без журналістыкі, без глабальнай і лакальнай сістэм сродкаў масавай інфармацыі сёння не могуць існаваць як уся чалавечая супольнасць, так і асобныя дзяржаўныя ўтварэнні. Не было б журналістыкі – не было б цывілізаванага грамадства. Журналістыка нясе людзям шматаблічную і безупынную інфармацыйную плынь ва ўсіх яе відах іі праявах. Без гэтай плыні, без пастаяннага прытоку ўсё новай і новай аб’ектыўнай інфармацыі ў свеце наступіла б поўная безразважнасць і дэзарыентацыя. А ў выніку цывілізаваная грамада ператварылася б у натоўп, а натоўп – у дзікую арду... (Б.Стральцоў).
Тэма: Сказ 

1. Тэарэтычная частка
1. Сказ, прынцыпы класіфікацыі і тыпалагічная характарыстыка. Адметныя адзнакі сказа: камунікатыўнасць, прэдыкатыўнасць, граматычная, інтанацыйная, сэнсавая аформленнасць і дакладнасць.
2. Мадальнасць публіцыстычнага маўлення: персаніфікацыя журналісцкай дзейнасці, суб’ектывізацыя тэксту.

3. Граматычныя катэгорыі часу, асобы і іх структурная роля ў афармленні сказа.
4. Агульная класіфікацыя сказаў.
5. Фармальная арганізацыя простага сказа. Структурная аснова (прэдыкатыўнае ядро) простага сказа.

6. Члены сказа і дэтэрмінанты.
7. Галоўныя члены сказа. Спосабы граматычнага выражэння галоўных членаў сказа.
8. Сувязь дзейніка і выказніка, яе віды і рэалізацыя ў двухсастаўным сказе. Каардынацыя дзейніка і выказніка. 

Тэрміналагічны апарат: сказ, камунікатыўная функцыя, прэдыкатыўнасць, мадальнасць (аб’ектыўная, суб’ектыўная), тэмпаральнасць, граматычная арганізацыя, сэнсавая і інтанацыйная закончанасць, форма сказа, кампаненты сказа, суразмяшчэнне, прыцягненне, каардынацыя, дэтэрмінантная сувязь, паўпрэдыкатыўная, паясняльная, параўнальная, далучальная і інтрадуктыўная (суадносная) сувязі; простыя і складаныя сказы, сцвярджальныя і адмоўныя (агульнаадмоўныя, частковаадмоўныя) сказы, апавядальныя, пытальныя і пабуджальныя сказы, клічныя сказы, члянімыя і нечлянімыя (бессастаўныя) сказы, двухсастаўныя і аднасастаўныя сказы, неразвітыя і развітыя, ускладненыя і няўскладненыя сказы, поўныя і няпоўныя сказы, структурная схема, галоўныя і даданыя члены сказа, дэтэрмінаваныя і недэтэрмінаваныя, марфалагізаваныя і немарфалагізаваныя члены сказа, дзейнік (просты, састаўны, складаны) і выказнік  (просты, састаўны, складаны).
2. Лабараторная частка
1. Выпраўце памылкі ў кіраванні і дапасаванні. Запішыце выпраўленыя сказы. Падкрэсліце граматычную аснову ў кожным. 
Кожнаму хацелася паціснуць руку высокага госця. Дзякуем вас за ўдзел у нашай перадачы. Выбачайце мяне, што так атрымалася. Ліпа вырасла вышэй таго дома. Сцяпана ажанілі на Кацярыне. Два зімовых дні хлопцы правялі ў сваіх сяброў. Васіль доўга хварэў грыпам. Гэтаму дубу не менш ста год. У пяці кіламетрах ад вёскі віднеўся лес.
2. Вызначце спосаб і сродкі граматычнага выражэння  галоўных членаў сказа.

1) Сонца схавалася за лес. 2) Моўчкі я стаю ў цішы. 3) Вузкай сцяжынкай цераз поле ішоў незнаёмы. 4) Толькі адзін вылучаўся сярод іх. 5) Будаваць – вялікае шчасце для чалавецтва. 6) Дзве бярозы шумяць пад акном. 7) Алесь з аўтаматчыкам падаліся на хутарок. 8) Хтосьці з хлопцаў ступіў крок наперад. 9) У лесе гаспадарыла бабіна лета. 10) Цудоўнай красатою дзіўляе Мінск. 11) Нашу працу мы ўмелі любіць. 12) Белавежская пушча – багаты музей жывой прыроды. 12) Блакіт небасхілу і ясен і чыст… 13) Пяць і тры – восем. 14) Вада ў рэчцы была чыстая і халодная. 15) З нас кожны быў чацвёрты.16) Ціхая ноч ляжала над Палессем. 17) Два снегіры, дзве кропелькі зары на мокрую галінку вольхі ўпалі. 18) У песні чалавек найбольш поўна і глыбока выяўляе сваю душу. 19) Ходзяць у пары сонца і дзень, радасць і смутак, любоў і нянавісць… 20) Песняй вясны лебядзінаю, скінуўшы зімнія чары, шэпчуцца явар з калінаю ў сумнай даліне над ярам. 21) Нават ворагі не маглі не дзівіцца мужнасці і гераізму абаронцаў Брэсцкай крэпасці. 22) Раніца была яркая, ціхая. Неба чыстае, васільковае. 23) Шум залацістай дубровы стаў родным для партызан. 24) Няхай грыміць на белым свеце слава пра шчасце мірнае, пра Новы год. 25) Чаромха здавалася ахопленай блакітна-белам полымем. 26) Доўга будзе памятаць наша зямля варожую ліхую навалу.
3. Развіццёвая частка
1. Складзіце схему “Тыпы сказаў”. 
2. Выпішыце з газет ці часопісаў сказы, у якіх у склад выказніка ўваходзяць устойлівыя спалучэнні слоў.
3. Вызначце граматычную аснову сказаў. Ахарактарызуйце яе.


Зрабілася змрочна. Скавытаў вецер...


Не больш як цераз гадзіну пачало цямнець. Дарога ўжо прапала зусім. І спацелы, змораны конь ледзь перастаўляў абледзянелыя тоўстыя ногі. Ігнат пусціў лейцы і здаўся на волю каня...


Зусім сцямнела.


Раўла завіруха.


Вострымі голкамі прабіраўся пад кажух мароз.

Енчылі палазы. Усе маўчалі...

Хроп конь. Станавіўся. Зноў некуды ішоў без напрамку і дарог...











М.Нікановіч
4. Азнаёмцеся з фрагментам лекцыі. Знайдзіце прыклады, што пацвярджаюць меркаванні аўтара аб актывізацыі мадальных працэсаў у публіцыстычным маўленні.
Актывізацыя мадальных працэсаў у публіцыстычным маўленні

(персаніфікацыя журналісцкай дзейнасці ‑ суб’ектывізацыя тэксту)
У апошняе дзесяцігоддзе адбыліся значныя змены ў функцыянаванні журналістыкі, што адбілася і на маўленчай арганізацыі журналісцкага тэксту. Фарміраванне новага тыпу сучаснага грамадства пачатку ХХІ ст. – інфармацыйнага – спарадзіла свой моўны стыль.

Сёння выразна прасочваюцца некаторыя маўленчыя асаблівасці выражэння ў СМІ камунікатыўных установак. Калі раней, асабліва ў савецкія часы, моўная асоба журналіста параўнальна з пісьменніцкай была сацыяльна-арыентаванай, пасіўна аўтарызаванай, то зараз сучаснае публіцыстычнае маўленне вызначаецца журналісцкім падыходам да адлюстравання рэчаіснасці: праз прызму светапоглядаў і індывідуальных меркаванняў журналіста выразна выяўляецца асэнсаванне жыццёвых фактаў, якія ў публіцыстычным маўленні атрымліваюць пэўнае тлумачэнне і ацэнку з адпаведнымі каментарыямі. У сувязі з гэтым даследаванне маўленчай арганізацыі тэксту будзе няпоўным, калі пакінуць без увагі важнае для тэкстастварэння і тэкстаўспрымання паняцце – аўтарская мадальнасць. Менавіта яна знітоўвае складнікі тэксту ў адзінае сэнсавае і структурнае цэлае. Мадальнасць тэксту, аб’ектыўная і суб’ектыўная, прымушае ўспрымаць тэкст як цэласны твор.

Суб’ектыўная мадальнасць журналісцкага тэксту ці аўтарская мадальнасць – гэта выражэнне ў тэксце адносін аўтара да інфармацыі, яго канцэпцыя, пункт гледжання, яго каштоўнасныя арыентацыі, сфармуляваныя спецыяльна дзеля перадачы іх чытачу. Паколькі перадача інфармацыі адбываецца праз прызму аўтарскай пазіцыі, аўтарскага стаўлення да аб’екта адлюстравання, факт у журналісцкім тэксце набывае мадальную валентнасць. Пры гэтым на яго накладаецца дадатковая “асобасная” інфармацыя, якая матывавана інтэнцыяй аўтара і з’яўляецца элементам агульнай аўтарскай канцэпцыі. 

Мадальнасць напрамую звязана з паняццем аўтарскай індывідульнасці і яе праявамі ў публіцыстычным маўленні. Максімальная індывідуальнасць назіраецца ў сучасных тэкстах газеты “СБ – Беларусь сегодня”. Прааналізуем адзін нумар (2007, 12 кастр.). Наглядна ілюструецца сказанае вышэй у рубрыцы “Мнения”. Змешчаныя ў ёй матэрыялы канцэптуальна скіраваны на персаніфікацыю журналіста. Арыентацыя на суб’ектыўнасць закладзена ў самой назве рубрыкі. Фотаздымкі аўтараў публікацый-“меркаванняў” дадаткова індывідуалізуюць матэрыял, робяць відавочнай суб’ектыўную кваліфікацыю самога паведамлення. “Асобасная” інфармацыя, абавязковая для журналісцкіх твораў гэтай рубрыкі, збліжае адрасата і адрасанта, забяспечвае персаніфікацыю выкладу. Так, у артыкуле-“меркаванні” Людмілы Габасавай чытаем: «Но когда я вижу, как, согнувшись в три погибели, тащат свой груз знаний «маленькие старички»-семиклассники из соседней гимназии, не хочется верить, что это – неизбежно», «Интереса ради как-то взвесила наш ранец перед, замечу, не самым насыщенным днём. 5 учебников плюс сам портфель, плюс дневник ‑ тетради, плюс пенал. Еле-еле вписались в норму», «С себя мы, родители, конечно, тоже вины  не должны снимать. Грешны ведь: пускаем к компьютеру, забываем о зарядке…». Як адзначае В.І. Іўчанкаў, “сукупнасць мадальных і аўтарызаваных канструкцый у дачыненні да мэтавых установак матэрыялу спараджае патрэбу змяніць афармленне і размеркаванне традыцыйных жанраў газетных публікацый, абвастрае пытанне аб змяшчэнні межаў паміж імі. Адсюль узрастае доля ўвагі да розных спосабаў аўтарызацыі газетнага тэксту (ад ацэначнасці і мадальнай лексікі да сінтаксічных канструкцый абагульняльнага тыпу)” (Іўчанкаў 2003, с. 52).

“Персона” журналіста – стрыжнёвая ў маўленчай рэчаіснасці журналісцкага тэксту – становіцца канцэптуальна важнай і для самой газеты. Размова ідзе пра аўтарскія калонкі (напрыклад, Таццяны Сулімавай).

Асабліва схільны да суб’ектывізацыі тэкстаў маладыя журналісты, напрыклад, нядаўні выпускнік факультэта Мікалай Казловіч. Максімальная індывідуалізацыя наглядаецца ў яго артыкуле “Гуд бай, старина?” (СБ. 2007, 12 кастр.) праз пастаянную акцэнтуацыю на аўтарскім “я”: “я недавно купил…”, “ я поспешил запрыгнуть в машину…”, “так и хотелось ответить”, “ подумал”, “ не знаю, как у автора этой идеи дела с чувством юмора, но вот проницательности ему не занимать”. Актуалізацыя мадальных працэсаў у публіцыстычным маўленні вынікуе частотнае ўжыванне звароту да чытача (“А это ведь очень много значит, правда?”), асабовага займенніка “мы” ў значэнні “аўтар і чытач” (“Но, похоже, в безумном мире, в котором мы живем, причин сойти с ума становится больше…”). 

Скіраванасць на дыялог з чытачом праз мадальнасць наглядаецца ў загалоўках і загаловачных комплексах, асабліва відавочна праяўляецца ў пытальных канструкцыях: “Теряют все. Кому нужна такая «оптимизация»?”, “Гуд бай, старина?”, “Откуда берутся дети?”, “Тайна Белухи. Спустя два года в Алтае нашли тело погибшего белорусского туриста?”, “Секрет египетских фараонов. Можно ли похудеть, ежедневно съедая 3 кг сала?”, “Трын-трава? Эффективность лекарственных трав поставили под сомнение” і інш. Прыведзеныя ілюстрацыі пацвярджаюць ужо заўважаную даследчыкамі асаблівасць арганізацыі публіцыстычнага тэксту: “У сінтаксісе асноўнай часткі тэксту ўзрастае колькасць мадальных і аўтарызаваных канструкцый, прычым іх колькасць даволі высокая нават у тэкстах такіх жанраў, як заметка і рэпартаж” (Іўчанкаў 2003, 49).


Такім чынам, назіраецца тэндэнцыя да актывізацыі мадальных працэсаў у публіцыстычным маўленні, што прыводзіць да індывідуалізацыі / суб’ектывізацыі тэксту і, адпаведна, персаніфікацыі ў ім журналіста. Апошняя акалічнасць уплывае на арганізацыю публіцыстычнага маўлення, вымагае выкарыстання пэўных моўных сродкаў, вынікуе трансфармацыю жанравай сістэмы.
4. Удасканаленне пунктуацыйных навыкаў і ўменняў
1. Пастаўце, дзе неабходна, працяжнік паміж галоўнымі членамі двухсастаўнага сказа і растлумачце яго пастаноўку.
1) Страшэнны штукар і свавольнік гэты Нёман. 2) Юравічы паселішча вельмі старажытнае. 2) Чабарок што тыя зоркі ў шумнай сенажаці…3) Два і шэсць восем. 4) Госць як госць, а валакіты дасць.5) Плошча поля два гектары.6)  Хлопцы, відаць, добрыя рыбакі.7)  Пушчы звонкія, пералогі гэта наша радзіма, наш дом.8)  Дзяўчаты ў нас красуні. 9) Выхоўваць значыць пастаянна і мэтанакіравана ўздзейнічаць на чалавека. 10) Кот мышы не таварыш. 11) Хто гэтыя людзі? 12) Жыць Радзіме служыць. 13) Уцякаць сораму набрацца. 14) Я твой заступнік, абаронца...15)  Вучыцца ў народа задача кожнага пісьменніка.16)  Нівы вокам не абняць.
2. Перакладзіце сказы на беларускую мову. Падкрэсліце граматычную аснову сказаў. 
1) Мне не спится, нет огня. 2) В палате спали. 3)Ветром подняло пыль.4)  Две капли брызнули в стекло. 5) В атомный век людей волнуют больше не вещи, а строение вещей. 6) Целеустремлённость, труд, упорство – альфа и омега овладения любым мастерством. 7) Прошло не то четыре, не то пять лет. 8) И только один раз разговор его задел за живое.9)  Ночь была теплая.10) Тихая, с ясным месяцем, с легкими облаками, с редкими лучистыми звездами в глубоком небе.11) Ты был человеком определенных убеждений, светлой личностью. 12) Андрей не был примерным студентом. 13) В этой женщине было что-то необычное, беспримерное. 14) В ней было нечто отталкивающее – для других. 15) В чертах ее лица не было ничего замечательного. 16) Сильная вечерняя роса должна была лечь на траву.
5. Творчая частка
Падрыхтуйце паведамленне на адну з тэм:

1. Лагічны аспект вывучэння сказаў.

2. Структурны аспект вывучэння сказаў.

3. Камунікатыўны аспект вывучэння сказаў.

4. Семантычны аспект вывучэння сказаў.

5. Узаемасувязь аспектаў вывучэння сказаў.

Тэма: Даданыя члены сказа 

I. Тэарэтычная частка
1. Даданыя члены сказа. Значэнні і функцыі ў сказе. 
2. Віды даданых членаў сказа. Размежаванне даданых членаў сказа. 
3. Ускладненне як спосаб рэалізацыі структурнай схемы простага сказа і яго формы. 

4. Сказы з аднароднымі членамі сказа. Структурная арганізацыя аднароднага рада і асноўныя сродкі сувязі яго членаў.
5. Сказы з адасобленымі членамі сказа. Адасобленыя члены ўскладненай будовы. Адасобленыя параўнальныя звароты і іх структурная арганізацыя. Сказы са звароткам. 
6. Сцвярджальныя, адмоўныя, пытальныя і эмацыянальныя словы.

7. Сказы з пабочнымі і ўстаўнымі канструкцыямі. Структурная арганізацыя пабочных і ўстаўных канструкцый.
Тэрміналагічны апарат: дэтэрмінаваныя і недэтэрмінаваныя даданыя члены сказа, азначэнне (дапасаванае, недапасаванае, прыдатак), дапаўненне (прыдзеяслоўнае (прамое, ускоснае), прыіменнае (прысубстантыўнае, прыад’ектыўнае), прыадвербіяльнае), акалічнасць (месца, часу, прычыны, мэты, умовы, уступкі, спосабу дзеяння, меры і ступені), ускладненне, аднародныя члены сказа, адасобленыя члены сказа, параўнальныя звароты, зваротак, пабочныя і ўстаўныя канструкцыі.

II. Лабараторная частка
1. Вызначце члены сказа. Ахарактарызуйце даданыя члены сказа паводле выражэння, структуры, уключэння ў сказ.


Для таго каб дасягнуць максімальнага ўздзеяння на розум і пачуцці чытача, публіцыст карыстаецца разнастайнымі сродкамі слоўніка, усімі “рэгістрамі” маўлення – ад “высокіх” да “нізкіх”. На газетнай паласе свабодна ўжываюцца словы і выразы паэтычныя і афіцыйныя, грамадска-палітычныя і гутарковыя, навукова-тэрміналагічныя і прамоўніцка-паэтычныя, кніжныя і прастамоўныя.


Аднак гэта зусім не азначае, што журналіст або публіцыст можа карыстацца словамі без усякага разбору, што для яго, маўляў, “закон не пісаны”. Наадварот, багацце і разнастайнасць сродкаў, якія маюцца ў арсенале кожнай нацыянальнай мовы, патрабуе ад публіцыста высокай культуры слова, умення эканомна, па-гаспадарску карыстацца гэтым багаццем, не растрачваць яго марна, дамагаючыся ў кожным выпадку “адзіна патрэбнага размяшчэння адзіна патрэбных слоў”. Публіцыст павінен добра ведаць сістэму функцыянальных стыляў, што склаліся ў мове, і тыя слоўныя сродкі, якія “замацаваны” за кожным з гэтых стыляў, тонка разбірацца ў жанравай дыферэнцыяцыі моўных сродкаў, свабодна карыстацца сінанімічнымі рэсурсамі слоўніка і граматыкі.(М.Я.Цікоцкі)
2. Вызначце, якімі часцінамі мовы выражаюцца дапасаваныя і недапасаваныя азначэнні. Моцна трэснула сухая галінка, і зашасталі хваёвыя лапкі. Разложыстых дубоў шырокі шчыт маўклівасцю трывожна апавіт… А тут якраз наплыла нізкая хмара, паваліў густы пушысты снег. І табе, песняр, зносяць песень дар твае вольныя ўнукі і дзеці. Санкі нясуць удаль гэтых чацвярых людзей. Падвітыя і ачышчаныя баравікі шчаслівы грыбнік клаў на чыстае месца ў кучу. Да яго падыходзілі прысядзібныя землі калгаснікаў. Малады настаўнік з прыветлівым тварам і вясёлым, добрым смехам адразу спадабаўся Міхасю. За гэткія свае здольнасці збіраць і разносіць навіны яго ў вёсцы празвалі Поштай. На вуліцы тарахцелі калёсы, даносіліся паасобныя крыкі па-польску.
3. Ахарактарызуйце прыдатак як асобны від дапасаванага азначэння, вызначце яго функцыі ў сказах, назавіце структурныя тыпы прыдаткаў. Якія адносіны выражаюцца паміж прыдаткам і паяснёным словам? Назавіце сродкі сувязі прыдатка і паснёнага слова ў наступных сказах:

1) А белыя кветкі-гускі яшчэ цішэй ляжаць на вадзе, між вялікіх зялёных талерак-лістоў. 2) Кажух на лаву дзед скідае і бубен-рэшата хватае…(Я.Колас). 3) Дзед чытаў на памяць верш “Панскае ігрышча”. 4) Не-не – і секане рэдкі халодны дожджык-пырскуль. 5) А вецер-сівер, сеючы і веючы, і мелючы, мяце сняжком. 6) Каваль Таміла перастаў спаць па начах. 7) Зноў праўда-вужак з дзікім рогатам прыступіла да ахвяры (Цётка). 8) Проста дзіваў натварыў гэты снег-жартаўнік. 9) З’явіўся шчаслівы гаспадар Трусаў па мянушцы Слонік, абвёў усіх позіркам.10) На скрыжаванні палявых дарог здаўна стаіць сяло Чырвоны Лог. 11) Паэма Я.Коласа “Новая зямля” – найбольш “асабісты” твор паэта. 
4. Выпішыце сказы з аднароднымі членамі. 
1) Белы пух атрэслі з шапак хвойнікі, ляскі. 2) У ніцай лазе крычаў і крычаў драч. 3) А Пракопавы думкі ідуць і ідуць. 4) Марознае ранне звініць па вуглах, ружовіць на сіверы шчокі. 5) Не хадзі, сынок, у двор, не хадзі, лепш у тую старонку не глядзі. 6) Маланка асвяціла хмары з верху і да нізу. 7) Над полем хадзілі мяккія і халаднаватыя веснавыя хмары. 8) Ад мяжы і да мяжы ветрык конікам бяжыць. 9) На бітву грозную ішоў народ за шчасце, за зямлю, за долю. 10) Пачала Алена думаць-меркаваць. Вынікам такога думання-меркавання было яе пісьмо да пана Зыгмуся. 11) Удваіх нам з таюой па жыцці гэтак добра ілёгка ісці. 12) У сказах-былінах, у думах народа жыве Руставелі. 
4. Знайдзіце акалічнасці, вызначце іх від. Якую ролю адыгрываюць яны ў тэксце?

...Даўным-даўно, пэўна ж, не за маю памяць, у звонкім старажытным бары, каля балацяных Радовак, ускапалі працавітыя нашы прадзеды заросшую драцяным верасам прагаліну, шырока раскарчавалі кругом яе лес і назвалі гэтае месца Лубянамі.


Яшчэ малым хлапчуком насіў я бацьку полудзень у Лубяны. Памятаю, што сярод палетка, у залатым жыце, самадавольна гняздзіўся стары разлапісты дуб; пышнае галлё яго апускалася да самых каласоў.заўсёды, калі я прыходзіў у Лубяны, маю ўвагу займала гэтае адзінокае дрэва. Я чамусьці ўяўляў, як журботна тут яму, сіраце палявой, асабліва ж восенню, калі на загонах ані душы і дождж імгліць бесперастанку. А ноччу зусім страшна, бо пагрозна трубяць у хмызняку ваўкі ды вільготныя вятры прыгінаюць к зямлі касматую галаву. А паблізу не свецяцца ласкавыя аганькі вясковых хат... (У.Кандраценя).
6. Ахарактарызуйце параўнальныя звароты паводле семантыкі і прызначэння ў сказах:

1) Сівы, як тая пчолка, абыходзіў дрэвы, пні, сукі. 2) Яна, нібы нявеста, расцвіла.. 3) Стаяць, маўчаць з ёй было, як ні з кім, няёмка. 4) Большасць апавяданняў, як і аповесці, былі звязаны з гісторыяй Беларусі. 5) Цьмяна, як праз сівенькі адгон, свяцілі круглыя ліхтары. 6) І, як козачка лясная, бы той лёгкі матылёк, Ганна вішні расхінае. 7) Свет кніг кузьмы Чорнага, як і свет кніг усіх вялікіх мастакоў слова, таксама жывы. 8) Ён, як падстрэлены, падбіты звер, шыецца ў зацішак. 9) З поля дзьмуў тугі, як нацягнутая радзюжка, вецер, сек сухенькім снегам у твар.
7. Праілюструйце на прыкладах методыку размежавання слоў, якія могуць выступаць у і функцыі  пабочных слоў, і ў функцыі членаў сказа.
8. Прывядзіце прыклады пабочных канструкцый, што адносяцца да ўсяго сказа, і пабочных канструкцый, што адносяцца да асобных членаў сказа.

9. Пакажыце на прыкладах, як адрозніваць устаўныя канструкцыі ад факультатыўна адасобленых членаў сказа. Чым трэба кіравацца пры размежаванні такіх канструкцый?
III. Развіццёвая частка
1. Выпішыце з газет ці часопісаў сказы, у якіх словы бясспрэчна, вядома, відаць, сапраўды, напрыклад, на шчасце, напэўна, такім чынам, можна сказаць з'яўляліся б пабочнымі. Растлумачце значэнні гэтых слоў і знакі прыпынку пры іх.
2. Запішыце асноўныя прынцыпы размежавання даданых членаў сказа, выражаных немарфалагізаванымі формамі.
3. Дайце азначэнне паняцця “сінкрэтычны член сказа”. Прывядзіце прыклады сінкрэтычных членаў сказаў, калі сумяшчаецца ў адным члене сказа семантыка дапаўнення і азначэння, дапаўнення і акалічнасці, азначэння і акалічнасці.
IV. Удасканаленне пунктуацыйных навыкаў і ўменняў

1. Пастаўце прапушчаныя знакі прыпынку і растлумачце іх пастаноўку: 
 Празрыстыя белыя хмаркі ледзь прыкметна плывуць і здаецца зусім спыняюцца над купкай бяроз якія як сястрычкі стаяць у кружок стуліўшыся верхавінамі. Ні ў кога не падымаецца рука з сякерай на гэтыя бярозкі. Наадварот усе ахоўваюць іх. Там празрыстыям кружком свеціць студзёная крыніца. Вось што ахоўваюць бярозкі!  Дбалая рука кажуць ужо даўно апляла крыніцу зрубікам з лазовага вецця навокал якога растуць некранутыя кветкі сваімі белымі чырвонымі пялёсткамі схіляюцца над вадой. Крыніца не мёртвая яна безумоўна жывая з яе струменіць чыстая як сляза ручаіна і ўліваецца ў недалёкую рэчку. Адгэтуль маці бяруць ваду каб у ёй выкупаць сваіх дзяцей прыходзяць да крыніцы дзяўчаты маладзіцы памыць свае твары пахарашэць. Прыходзяць сюды людзі і кожны ўдзячны крыніцы кожны нап'ецца з яе палюбуецца і вядома адпачне душою. 

2. Пастаўце неабходныя знакі прыпынку, падкрэсліце прыдаткі і вызначце іх значэнні.

1) Сын лесніка я сам з маленства любіў паліць касцёр  пасядзець ля вогнішча.2)  Яму Мухіну давялося цярпліва адказваць на розныя пытанні. 2) Ганна маці Лабановіча была жанчына добрая працавітая руплівая. 3) Хлопцы пастухі расклалі вогнішча і пякуць бульбу. 4) У горадзе ўсе звалі яго дзядзькам Раманам ці проста садоўнікам. 5) У беларускіх лясах гняздзіцца жаўна або чорны дзяцел. 6) На возеры ў лодцы сядзеў каваль па мянушцы Мамай. 7) Сцяпана як смелага салдата часта пасылалі ў разведку. 8) У наш час шырока выкарыстоўваецца камень як будаўнічы матэрыял. 9) Сам шавец па прафесіі Арон любіў дасканалую і сумленную работу. 10) Камандзір заслужана насіў вядомае па вобласці імя Грозны. 

V. Творчая частка

1. Напішыце нявялікі твор пра смешны выпадак з вашага жыцця, выкарыстоўваючы ў кожным сказе альбо аднародныя, альбо адасобленыя даданыя члены сказа. Па магчымасці ўключыце ў тэкст зваротак, параўнальныя канструкцыі, пабочныя і ўстаўныя словы, словазлучэнні і сказы. 
2. Падрыхтуйце невялікае паведамленне пра формы звароту ў беларускай мове.
Тэма: Аднасастаўныя сказы. Сказы нерасчлянёнага тыпу. 
Няпоўныя і эліптычныя сказы 
I. Тэарэтычная частка

1. Прырода аднасастаўнасці і месца аднасастаўных сказаў у класіфікацыйнай сістэме сінтаксічных канструкцый.

2. Семантыка-граматычныя асаблівасці аднасастаўных сказаў, крытэрыі іх размежавання і класіфікацыі. Сінтаксічная кваліфікацыя галоўнага члена аднасастаўных сказаў. 
3. Камунікатыўная перспектыва выказвання і адрозненне аднасастаўных, двухсастаўных, нячленных і няпоўных сінтаксічных канструкцый у граматычным, функцыянальна-сінтагматычным і семантычным аспектах:
а) Пэўна-асабовыя сказы. Няпэўна-асабовыя сказы. Абагульнена-асабовыя сказы. Безасабовыя сказы. Інфінітыўныя сказы.
б) Намінатыўныя сказы. Назыўныя сказы. Вакатыўныя сказы. Генітыўныя сказы. Канструкцыі з назоўным уяўлення.
в) Сінтаксічна непадзельныя сказы.
г) Няпоўныя і эліптычныя сказы.
Тэрміналагічны апарат: структурная схема сказа, сінтаксічная парадыгма (поўная, няпоўная) сказа, аднасастаўныя сказы; пэўна-асабовыя, абагульнена-асабовыя,  няпэўна-асабовыя, безасабовыя, інфінітыўныя, намінатыўныя, назыўныя, вакатыўныя, генітыўныя сказы; канструкцыі з “назоўным уяўлення”; нячленныя сказы (сцвярджальныя, адмоўныя пытальныя, пабуджальныя, эмацыянальныя (клічныя), няпоўныя (кантэкстуальныя, сітуацыйныя) і эліптычныя сказы.

II. Лабараторная частка
1. Вызначце граматычную аснову сказаў. 
1) Без прывычкі яно і ў Парыжы цяжка (Дранько-Майсюк). 2) Яно добра, а нават і трэба знаць суседскую мову, але найперш трэба знаць сваю (Ф. Багушэвіч). 3) Яно ўжо колькі гадоў, кажаш, прайшло? (Брыль. 4) Збоку гледзячы, яно вельмі пацешна, калі б’юцца і валтузяцца свае (В. Зуёнак).
2. Вызначце тыпы аднасастаўных сказаў.
 1) Шлю падзяку вёскам і сябрам, жытнім копам на шырокім полі. 2) Табе складаю гімн, мой горад. 3) За свабоду сваю ўсёй душой пастаю. 4) Гуслям, княжа, не пішуць законаў. 5)  Дарогу праз лес праехалі непрыкметна. 6)  Навуку за плячыма не носяць. 7)  Месца для адпачынку выбралі надзвычай добрае. 8) Ад дабра дабра не шукаюць. 9) На полі аралі і сеялі. 10) З песні слова не выкінеш. 11) Век жыві, век вучыся. 12) Паміраць збірайся, а жыта сей. 13) Шыла ў мяшку не схаваеш. 14) Напевы дзіўныя збіраю ў жытнім полі і бары. 15) За грошы розуму не купіш. 16) Гарадоў і пасёлкаў – не запомніш, не злічыш. 17) У сяле нічога не схаваеш. 18) Спі, мой маленькі сыночак, спі, мая дзетка, засні. 19) Поле засыпала снегам. 20) На дварэ патрошку цямнела. 21) Вочы засцілае туманам крыўды і нянавісці. 22) Вечарэла. 23) Прыгажосць трэба берагчы. 24) Нікому нас не знішчыць, не спыніць. 25)  Жыць у дружбе нам век. 26) Жалезам волі не зламаць. 27) Ціха ў зімовым лесе. 28)  Зіма. Снягі. Мароз. Завеі. Дарога звонкая, як сталь. 29) Лясная дарога. Яркі летні дзень. Кукуе зязюля. 
3. Выпішыце з газет і часопісаў восем-дзесяць аднасастаўных сказаў. Назавіце спосабы выражэння выказніка.
4. Вызначце тыпы няпоўных сказаў. 
1) Заўсёды наперад! Ніколі назад! 2) Перад намі бязмежны прастор. 3) Былі пагодныя дні. З сонцам ад ранку да вечара, з сінім небам. 4) Каля бярозак трохі верасу. Расцвіў у сонцы. 5) За акном цёплая жнівеньская ноч. 6) Дарогу моладзі шчаслівай, хай з ёю будзе хлеб і соль! 7) Плыве вецер над вячэрнім горадам. Плыве і шуміць. 8) Заходзіла сонца. Вялікае, барвовае, спакойнае. 9) За дарогай адразу кусцікі, хвойнікі, ядловец. 10) На гары шуміць хваіна, а ў даліне вербалоз… 11) Бялюткія аблокі на жоўтым небасхіле. 12) Абапал чыстых вуліц – клёны, у цэнтры – парк пад засенню дубоў.
III. Развіццёвая частка

Маўленчы этыкет – вербальная форма этыкету паводзін. Соцыум выпрацаваў пэўныя маўленчыя формулы-выказванні. Гэтыя формулы ўзнаўляюцца камунікантамі як гатовыя адзінкі. Маўленчы этыкет нацыянальна спецыфічны. Ён звязаны не толькі з асаблівасцямі той ці іншай мовы, але і  са звычаямі і культурнымі традыцыямі народаў. Веданне маўленчых этыкетных формул, уменне карыстацца імі ў залежнасці ад сітуацыі і ўдзельнікаў камунікацыі фарміруе члена грамадства, яго культуру. Вывучэнне нацыянальнай этыкетнай культуры студэнтамі-журналістамі прадугледжвае фарміраванне маўленчай кампетэнцыі будучых спецыялістаў. 
Складзіце беларуска-рускі слоўнік маўленчага этыкету 

IV. Удасканаленне пунктуацыйных навыкаў і ўменняў

1. Пастаўце, дзе неабходна, працяжнік і растлумачце яго пастаноўку.

1) Абапал гарады і сёлы, у кветках нівы, горы, долы… 2) Канчаецца хмызняк і жыта, а далей узлескі, паляны. 3) Пасля адлігі мароз і вецер. 4) Па-сутнасці з бусліным гняздом антэна. 5)  Сярод саду вялікі дом пад бляшаным дахам. 6) За паркам высокі, круты абрыў. 7) Скрозь да вёскі пусты, распалены сонцам абшар. 8) Каля хаты сад, у садзе пасека і кветкі. 9)  За акном быў густы бор, а ля самых рэек асфальтаваная пляцоўка. 10) Навокал толькі цішыня. 11) А лес глухі маўчыць зацята. Навокал глуш адна і ціш… 12) На невялікіх вокнах вазоны з кветкамі. Белыя фіранкі.
2. Растлумачце пастаноўку працяжніка ў тэксце.

Густая цемень асенняй начы плешча па маленькіх акенцах хацінкі, і шкло ваконнае ад тых капель дажджавых нагадвае тварык зарумзанага дзіцяці. Спакваля паўзуць уніз восеньскія слёзы – брудныя такія, непрыветна-сцюдзёныя...


За сталом сядзяць на карачках малыя дзеці ў даўгіх – аж па самыя пяты – зрэбных кашулях, а насупроць іх, на ўслоне, маці трымае на руках самага меншага.


Дзеці хапаюць з міскі гарачую бульбу і, апякаючыся, пхаюць яе ў рот. А вочкі – маленькія рухавыя зайчаняткі – гараць галодным агнём...


Усмешка іскрыцца на вуснах хлапцоўскіх. Добрая ўсмешка, светлая. Такое няма ў бацькі, у Абрама старога, сівым мохам паросшага; той сядзіць на табурэціку скураным ды пастуквае малатком: толькі раз махне – і сядзіць у падэшве бярозавы тонкі цвічок. І падэшва прыліпае да скуратоў – канём не адарвеш. Скураты пусцяць, а цвікі каб – ніколі. Спецыяльнасць... так казаў – Васілёк чуў – сам стараста, выхвальваючыся некаму сваімі ботамі... (У. Кандраценя).

V. Творчая частка

Падрыхтуйце паведамленні на тэмы:

Лінгвістычная сутнасць няпоўных сказаў.
Лінгвістычная сутнасць эліптычных сказаў.
Тэма: Семантычная і камунікатыўная арганізацыя простага сказа 

I. Тэарэтычная частка

1. Семантычная арганізацыя простага сказа. 
2. Камунікатыўная арганізацыя простага сказа.
3. Актуальнае чляненне выказвання. 
4. Камунікатыўная парадыгма сказа. 
5. Парадак слоў у сказе. Камунікатыўная, граматычная і стылістычная функцыя парадку слоў у сказе.
Тэрміналагічны апарат: семантычная арганізацыя, семантычная структура, прэдыкатыўная адзнака (суб’ектная, бессуб’ектная, працэсуальная, непрацэсуальная), семантычны суб’ект (агенс, пацыенс, рэцыпіенс; пэўны і абагульнены), семантычны аб’ект, семантычныя кваліфікатары; камунікатыўная арганізацыя простага сказа, камунікатыўнае заданне, выказванне (фраза, камунікат), тэма і рэма, актуальнае чляненне, тыпы выказванняў (агульнаінфарматыўныя, прыватнаінфарматыўныя, агульнаверыфікатыўныя, прыватнаверыфікатыўныя), камунікатыўная парадыгма, кантэкстуальна незалежныя і кантэкстуальна залежныя выказванні, камунікатыўная, граматычная і стылістычная функцыя парадку слоў.

II. Лабараторная частка

1. Перакладзіце тэкст на беларускую мову. Звярніце ўвагу на парадак слоў у сказах. Вызначце, у якіх сказах парадак слоў нейтральны, а ў якіх –  стылістычна значны. 


Это утро он страдал жестоко. Как никогда терзала его история его любви, томила смерть. Едва говоря, он попросил нарвать сирени. Сирень была свежая, бледно-фиолетовая, с капельками росы. Вдыхая ее запах, он слабыми пальцами трогал цветы. И улыбнулся горько, вспомнив, что никогда не мог найти в сирени пяти лепестков-счастья…


Вечером написал сыну. В этом письме было такое место: «Повидать тебя, Андрей, мне бы хотелось. Мы давно не видались… Желаю тебе ясной и светлой жизни; помни, друг мой, что величайшее счастье, как и величайшее горе человека есть любовь…»

После этого письма Павел Антоныч устал страшно, всю ночь он провел без сна, задыхаясь, и широкими от тоски глазами глядя на пламя свечи. 
2. Прааналізуйце сказы па схеме: а) укажыце тэму і рэму; б) суаднясіце актуальнае чляненне з сінтаксічным; в) вызначце аб’ём членаў сказа; г) дакажыце інфарматыўна-семантычную значнасць асобных членаў сказа ў агульнай семантыцы сказа. Пракаменціруйце, як уплывае кантэкст на тэма-рэматычнае чляненне. 


Вось  яна, сапраўдная Белавежа! Не адну сотню гадоў настойліва, упарта цягнуцца да сонца дрэвы. Іхнія верхавіны перапляліся ў небе, ловяць промні, прымаюць на сябе вятры, умываюцца дажджамі. І служаць зямлі: даюць ёй цень, укрываюць ад маразоў ігліцаю і лісцем. А прыйдзе час – прыкрыюць і сабою. Праз год – два абрастуць зялёным імхом і будуць ляжаць вунь ажно колькі, пакуль зямля не прыме іх канчаткова. А побач пачнуць падымацца, цягнуцца да сонца маладыя дрэўцы – наступнікі тых, што паляглі. І будуць, як і яны, лавіць промні, прымаць на сябе вятры, умывацца дажджамі, каб потым, праз сотні гадоў, таксама ўсё аддаўшы зямлі, пакланіцца ёй у апошнім паклоне.


Неўзабаве  мы пад’ёхалі да зубрынай паляны. То там, то тут бачны былі зубры. Адны ляжалі і здалёк здаваліся кучамі торфу на белым полі. Другія, сабраўшыся па два – тры, стаялі, набычыўшыся, нібы штосьці абдумвалі. Гэта зубрыцы. Паблізу іх круціліся цяляты. А там, далей, пад векавым дрэвам, застыў стары зубр. Няўжо адзінец?

Калі зубр састарыцца. Калі карагодзіць пачнуць маладзейшыя, ён, умудроны жыццём, раптам адчуе, што страціў галоўнае, моўчкі пакідае тое месца, дзе нарадзіўся, жыў, і ідзе прэч ад сваіх. І ходзіць-блудзіць па пушчанскіх лясах ці доўга стаіць дзе-небудзь пад старой ялінай, як скала, як цень. І днём, і ноччу, і тыдзень, і месяц, і гады – адзін. Яго і завуць адзінцом…(У. Караткевіч)
III. Развіццёвая частка


Актуальнае чляненне сказа дазваляе ўказаць тэму і рэму, суаднесці тэма-рэматычнае (актуальнае) чляненне з сінтаксічным, вызначыць аб’ём членаў сказа, паказаць інфарматыўна-семантычную значнасць асобных членаў сказа ў агульнай семантыцы сказа і г.д.


Звычайна тэму выказвання змяшчае дзейнік, а рэму – выказнік: Васіль // быў казачнік і паэт…. У гэтым сказе дзейнік выражае тэму, а выказнік – рэму. Але магчыма і адваротныя суадносіны: Рыгор перастаў гаварыць. Маўчалі (тэма) і сябры (рэма). Вялікая частка архіва згубілася ў гады вайны. Пацярпела // і бібліятэка. Інверсія дзейніка і выказніка тлумачыцца тым, што тэма (дадзенае, вядомае з папярэдняга сказа) суадносіцца з выказнікам, а рэма – з дзейнікам. Як тэма, так і рэма могуць выражацца даданымі членамі сказа: Ён  толькі раз у жыцці быў у гэтым горадзе. Горад (тэма)// ён памятаў дрэнна (рэма); Жыў стары са сваімі дзецьмі (тэма) //  каля самага вулкана (рэма). Змена тэм і рэм выразна відаць у наступных сказах: Прыгажосць звязана з жыццём, жыццё (тэма)// – з каханнем (рэма), каханне (тэма)// – з чалавекам (рэма). Змена тэм і рэм з улікам звычайных пазіцый галоўных членаў сказа дапамагае дыферынцаваць дзейнік-назоўнік і выказнік-назоўнік у бінамінатыўных сказах: Найдаражэйшы падарунак лёсу (тэма / дзейнік) – дзеці (рэма/ выказнік).


Для сінтаксічнага разбору сказа па членах звычайна бяруцца ізаляваныя сказы, таму і не заўсёды лёгка суаднесці член сказа з тэмай і рэмай актуальнага члянення па прычыне няяснасці характару актуальнага члянення, цяжкасцей у высвятленні суадносін тэмы з дадзеным, а рэмы – з новым. Аднак выключаць гэты аспект аналізу з-за  характарыстык членаў сказа непажадана, бо нярэдка менавіта характар актуальнага члянення дазваляе аргументавана кваліфікаваць член сказа, вызначыць яго аб'ём, высветліць яго тэма-рэматычную нагрузку ў агульнай семантыцы сказа.

Пры бінамінатыўнай прэдыкатыўнай аснове, што суадносіцца з двухкампанентнай структурнай схемай N – N, часам менавіта характар актуальнага члянення дазваляе адмежаваць дзейнік ад выказніка, улічваючы рэгулярную суадноснасць дзейніка з тэмай, а выказніка – з рэмай: Маці // самы дарагі чалавек на свеце; Самы дарагі чалавек на свеце // маці. Сінтаксічнае чляненне першага сказа, кваліфікацыя яго галоўных членаў абапіраецца на логіка-семантычныя адрозненні словаформ, сінтаксічная кваліфікацыя галоўных членаў другога сказа не можа быць адназначнай. Толькі кантэкст можа даць тэма-рэматычнае чляненне гэтага сказа. Калі на аснове кантэксту можна задаць пытанне хто самы дарагі чалавек на свеце? , тады тэма адказу (і, адпаведна, дзейнік) – самы дарагі чалавек на свеце, а рэма – маці; пры адказе на пытанне што можна сказаць пра маці? – Самы дарагі чалавек на свеце – маці, прычым словаформа маці як назва тэмы можа быць прапушчана для дадатковай актуалізацыі рэмы. Розны характар актуальнага члянення гэтых сказаў можа быць аформлены часціцай-звязкай гэта ці дзеясловам-звязкай з’яўляецца: Самы дарагі чалавек на свеце // ‑ гэта маці; Самым дарагім чалавекам на свеце з’яўляецца маці. Пры наяўнасці афарміцелей кампаненты актуальнага члянення выдзяляюцца адназначна: Самая высокая мудрасць (тэма) // ‑ гэта дабрыня (рэма). 
Заданне. Выпішыце з беларускамоўных газет ці часопісаў прыклады інверсіі галоўных і даданых членаў сказа. Прааналізуйце тэма-рэматычнае чляненне пры іншым парадку членаў у гэтых сказах.
IV. Удасканаленне пунктуацыйных навыкаў і ўменняў

1. Пастаўце неабходныя знакі прыпынку, растлумачце іх пастаноўку.
1) Дзядзька цеста замяшаўшы качаў галушкі міску ўзяўшы. 2) Не змаўкаючы гула завіруха. 3) Навалу цяжкіх хмар стрымалі выгнуўшыся хвоі. 4) Міколка ледзь падняўся на ногі бо падаючы ён моцна ўдарыўся аб ламачыну. 5) Рыгор доўга шукаў выхад а знайшоўшы весела ўсміхнуўся і выйшаў з кватэры. 6) Насуперак жаданню Лабановіч доўга не мог заснуць. 7) Чытаць лежачы шкодна. 8) Хлапчукі моцна спалі абняўшыся на суседнім ложку. 9) Валя стаяла схіліўшыся над сталом і ўглядалася ў напісанае. 10) Імкліва і булькаючы выбягала з крынічкі вада. 11) Захінуўшыся ад ветру каўнярамі зашмальцаваных аблепленых глінай шынялёў шасцёра салдат стаяла купкай ля зламанага дышля шлагбаума. 12) Тут на палянцы сярод цёмнага лесу панавала надзвычайная цішыня. 13) Тут хораша сядзець на мяккай траве. 14. Усюды на полі у лесе або дома ён не сядзеў без работы. 15) На Дняпры стаяў параход і даволі вялікі. 16) Ёсць шмат цікавага і карыснага на поўначы Беларусі напрыклад у Міёрах. 17) Дзеці нават у дождж не любяць сядзець у хаце. 18) Замест чамадана лепш узяць дарожную сумку. 19) Хтосьці пабываў каля рэчкі і апрача нас.

2. Растлумачце пастаноўку шматкроп’я ў наступным урыўку.


Кірыла плыў услед за грабёнкай і кляў сябе:

 – Ці я маленькі, не дапамог яму... а яшчэ стойку пасекчы хацеў. Ён кідаецца ў ваду з галавою, клапоціцца за ўсю брыгаду, а я... я баяўся плысці на адным бервяне... так, баяўся... – Яму зрабілася прыкра за самога сябе... ён падняў далонь, каб абцерці кроплі вады з твару і міжвольна адчуў на пальцах буйныя слёзы. Некалькі кропель упала і пакацілася між пальцаў. – Няўжо гэта слёзы?.. – Так, ён неяк выраніў іх ад сораму перад брыгадай... Кірыла хутка выцер іх і паглядзеў на людзей... На яго ніхто не глядзеў... тады ён прывязаў  за апошнюю грабёнку дуб і пайшоў на плыты да Ягора. Ён цяпер ніколі не будзе пярэчыць такому чалавеку.

V. Творчая частка

Перакладзіце тэкст на беларускую мову. 

Понятие «литературное редактирование» возникло от латинского redactus (приведенный в порядок). Оно подразумевает, во-первых, профессиональный анализ рукописи, установление степени соответствия ее содержания и формы назначению; во-вторых, прогноз воздействия текста в целом и в деталях на аудиторию и сравнение с тем, каким бы, по мнению редактора, это воздействие могло бы быть в идеале; в-третьих, выработку представления о результате работы – выправленном, улучшенном тексте; наконец, в-четвертых, соответствующее этому представлению исправление недостатков и усиление достоинств произведения при подготовке к публикации.

В массовой коммуникации редактор готовит текст к публикации и несет за него ответственность. Его задача – следить не только за стилем (как думают многие), но прежде всего за смыслом произведения – тем, насколько мысль точна, глубока, насколько адекватно она сформулирована. Однако любое улучшение текста: уточнение идеи, насыщение фактами, изменение структуры – всегда осуществляется через исправление его литературной формы. Отсюда и возникло определение редактирования как литературного, но подразумевающего комплексный анализ и усовершенствование рукописи
 (Стилистика и литературное редактирование. М., 2007. С. 441)
Тэма: Складаны сказ
І. Тэарэтычная частка

1. Фармальная, семантычная і камунікатыўная арганізацыя складанага сказа. Прынцыпы класіфікацыі і тыпалагічная характарыстыка складаных сказаў.
2. Складаназлучаныя сказы.

3. Складаназалежныя сказы. Сродкі сувязі іх частак. Віды даданых частак. Складаныя бяззлучнікавыя сказы.

4. Складаныя сказы з рознымі відамі сувязі (камбінаванай будовы). Складаныя формы арганізацыі дыялагічнага і маналагічнага маўлення.
Тэрміналагічны апарат: складаны сказ, састаўныя (прэдыкатыўныя) часткі складанага сказа, злучнікавыя, бяззлучнікавыя і злучнікава-бяззлучнікавыя (камбінаваныя) складаныя                                                                               сказы; складаназлучаныя, складаназалежныя і складаныя сказы прамежкавага (пераходнага) тыпу; сказы з аднатыпнымі і разнатыпнымі часткамі; складаназлучаныя сказы са спалучальнымі, супастаўляльнымі, пералічальна-размеркавальнымі, далучальнымі часткамі; складаназалежныя сказы з даданымі дзейнікавымі, з даданымі выказнікавымі, з даданымі азначальнымі, з даданымі дапаўняльнымі, з даданымі акалічнаснымі (часу, месца, прычыны, мэты, умовы,меры і ступені, спосабу дзеяння, уступальнымі, выніковымі, параўнальнымі, далучальнымі) часткамі; паслядоўнае і сузалежнае падпарадкаванне; бяззлучнікавыя складаныя сказы , камбінаваныя складаныя сказы.
ІІ. Лабараторная частка

1. Выпішыце з беларускамоўных газет ці часопісаў прыклады складаназлучаных сказаў з рознымі тыпамі злучнікаў. Вызначце віды адносін паміж часткамі сказаў.
2. Са зборнікаў беларускіх народных прыказак і прымавак: а) выпішыце па два сказы з рознымі тыпамі даданых частак; падкрэсліце злучнікі і злучальныя словы, пры дапамозе якіх даданая частка звязваецца з галоўнай; б) выпішыце бяззлучнікавыя складаныя сказы з рознымі знакамі прыпынку і растлумачце выбар таго ці іншага знаку ў кожным канкрэтным выпадку.
3. Вызначце тыпы даданых частак у наступных складаназалежных сказах: 
1) Той, хто дружбы шукае, - у нас знойдзе яе. 2) Што здавалася ўчора йшчэ казкай, прыйшло сёння ў сонцы спавітым. 3) Хто сам не творыць дабраты, на дабрату не мае права. 4) Мароз такі, што скоўвае дыханне. 5) Якая птушка, такі і галасок. 6) Назад не прыйдзе хваля тая, што з быстрай рэчкай уплывае. 7) Якая справа, такая і слава. 8) Куды  вакол ні кіну, даспадобы мне ціхія нашы мясціны… 9) Куй жалеза, пакуль не астыне яно. 10) Трэба спяшацца жыць, каб ніводзін дзень не прапаў дарэмна. 11) Зямля была і вечна ёю будзе, калі не ўчынім самі мы бяды… 12) Дружба мацнее з гадамі, калі людзі ўмеюць дружыць. 13) Міколку было не да смеху, бо ныла балюча плячо і вельмі садніла параненая шчака. 14) Было так забаўна, што смяялася ўся сям’я. 15) Колькі ў народа дачок і сыноў, столькі можа зрабіць ён сваімі героямі. 16) Ударыў гром так, як быццам раскалоліся нябёсы. 16) Лёгкі туман праплывае над Мінскам, быццам пялёсткамі сыплюць сады. 17) Як мёд пчала збірае рупна ў соты, збіраем скарб зямлі і з-пад зямлі. 18) Чым глыбей уваходзілі ў лес, тым часцей сустракаліся сухія ўзгоркі. 19) Хоць дзве палавіны вёскі жылі на адной зямлі, пад адным небам, аднак адзінства паміж імі не было. 20) Якая работа, такая і плата. 21) Людзі кажуць, што птушкам, зблудзіўшым уночы, млечны шлях служыць сцежкай-пуцінай у вырай.
4. Растлумачце будову сказаў з рознымі відамі сувязі. Вызначце віды сувязі паміж састаўнымі часткамі. Складзіце схемы сказаў.

1) Радзіма вам дала такія сілы, каб вас ніколі буры не змаглі, а маладосць дала такія крылы, якія б вас да сонца паднялі. 2)  І сёння стаяць абеліскі, наліваецца жыта, расцвітаюць бяссмертнікі там, дзе ўпалі салдаты на шляхах перамог. 3)  Пакуль сонца не згасне, пакуль свецяцца зоры, Беларусь не загіне, будзе жыць Беларусь! 4) З ісцін вялікіх, ісцін жыццёвых выснаваў, вынасіў толькі адну: той, хто за праўду памерці гатовы, той не прыгрэе змяёю ману. 

ІІІ. Развіццёвая частка

1. Зрабіце па адпаведнай схеме аналіз: а) складаназлучаных сказаў; б) складаназалежных сказаў; в) сказаў з рознымі відамі сувязі. Дайце узор аналізу па гэтых схемах. (Сказы для аналізу выпісаць з газеты «Звязда».) 
2. Зрабіце сінтаксічны разбор сказа.


Ён ішоў гэтак доўга, павольна перастаўляючы ногі, а йшоў бы бясконца, каб інстынкт не падказаў звярнуць на бакавую вуліцу, пасля чаго яшчэ не раз даводзілася паварочваць з вуліц на завулкі, а з завулкаў на вуліцы, домікі пры якіх рабіліся ўсё меншымі паміж садоў ды агародаў, пакуль не спыніўся на ўскраіне горада перад старэнькім, але чысценькім домікам з агародчыкам, дзе разрасліся густа краскі. (Р.Мурашка).

IV. Творчая частка

Выкарыстоўваючы бяззлучнікавыя складаныя сказы, напішыце сачыненне на тэму “Люблю мой край, старонку гэту”.
ІV. Эксперыментальная частка

Праверце сябе!!! У тэксце 1 пастаўце неабходныя знакі прыпынку. Праверце сябе па тэксце 2. Чым вы можаце патлумачыць зробленныя вамі памылкі? Што такое аўтарскія знакі? Ці існуюць яны ўвогуле? 
Тэкст 1. Ласяня акрыяла падужэла пачула што ў яго залячылася рана спачатку зацягнулася цвёрдаю тоўстаю бураю ад крыві нарасцю а пасля гэтая нарасць пачала сушэць свярбець і адлушчвацца ды абвісаць. У падпаветцы на ахапку сена яно спала ноччу а днём гуляла па двары пазнаёмілася з усімі яго насельнікамі. Палюбіла шчыра гаспадара добрага і спагадлівага чалавека мірна ўжылася з таварыскім сабакам са свавольнікам цялём амаль равеснікам з якім гойсала па двары з катом з курамі драбнатой яму было нецікава і яно без ніякай злосці толькі дзеля жарту не адганяла тых а наўмысна бегала за імі нясмелымі пудкімі бачачы як яны баязліва ўцякаюць і гаспадар заўважыўшы гэта у першы раз накрычаў кажучы што ката чорт не возьме а вось курэй не трэба гэтак палохаць яны і пер’е губляюць і “адбіваюцца” не нясуцца. З вялікай амаль з ласіху каровай адразу ж у першую хвіліну сустрэчы ніякага сяброўства не выйшла яно памкнулася да яе да вымя пачуўшы пах малака але тая балюча трэснула задняю нагою і яно плачучы ад болю больш не падышло да яе як і тая ганарліва не звяртала  ніякай увагі.
Тэкст 2. Ласяня акрыяла, падужэла, пачула, што ў яго залячылася рана – спачатку зацягнулася цвёрдаю, тоўстаю, бураю ад крыві нарасцю, а пасля гэтая нарасць пачала сушэць, свярбець і адлушчвацца ды абвісаць. У падпаветцы – на ахапку сена – яно спала ноччу, а днём гуляла па двары, пазнаёмілася з усімі яго насельнікамі. Палюбіла шчыра гаспадара, добрага і спагадлівага чалавека, мірна ўжылася з таварыскім сабакам, са свавольнікам цялём, амаль равеснікам, з якім гойсала па двары; з катом, з курамі – драбнатой – яму было нецікава, і яно без ніякай злосці, толькі дзеля жарту не адганяла тых, а наўмысна бегала за імі, нясмелымі, пудкімі, бачачы, як яны баязліва ўцякаюць, і гаспадар, заўважыўшы гэта, у першы раз накрычаў, кажучы, што ката чорт не возьме, а вось курэй не трэба гэтак палохаць: яны і пер’е губляюць, і “адбіваюцца”, не нясуцца. З вялікай – амаль з ласіху – каровай адразу ж, у першую хвіліну сустрэчы, ніякага сяброўства не выйшла: яно памкнулася да яе, да вымя, пачуўшы пах малака, але тая балюча трэснула задняю нагою, і яно, плачучы ад болю, больш не падышло да яе, як і тая ганарліва не звяртала  ніякай увагі.(Г.Далідовіч)
V. Удасканаленне пунктуацыйных навыкаў і ўменняў

1. Пастаўце патрэбныя знакі прыпынку, растлумачце іх.

Для нас цвітуць сады і агароды і жытнія звісаюць каласы. Хіліцца к вечару дзень і даўжэйшымі робяцца цені. На сенажаці званілі косы і махаліся касцы. Ці дзяцел застукае дзе на сасне ці шышка пакоціцца з еслкі наніз ці пройдзе павольна ступаючы ліс ці заяц праскочыць па свежым сняжку… узмах вясла і сонны бераг адразу пачынае жыць. Паабапал жвірыстай дарогі калышацца леташні быльнік і веснавая шырыня вее над неабдымным полем. Лісты ападаюць а верас цвіце і шуміць каля ног. Тут раслі яліны і трапляліся бярозы. Навокал адно гніла куп'істая дрыгва ды моклі панурыя лясы. Я па ўсіх прыкметах бачу будзе сёлета багаты ўраджай. 
2. Растлумачце знакі прыпынку ў наступным сказе:


На трамвайныя падножкі паначэпвалася моладзі – гэта ехалі з лекцыяў студэнты дахаты або палуднаваць; ехалі з працы або на працу; спяшаліся служачыя ў сваіх службовых справах; ішлі ды ехалі жыхары ўскраін у сярэдзіну горада – хто купляць што, а хто пагуляць, пахадзіць па крамах, па рэстаранах, а іншыя вярталіся дахаты з рынкаў, з крам, з пагулянак. (Р.Мурашка).

Тэма: Складанае сінтаксічнае цэлае. Дыялагічнае адзінства 
1. Тэарэтычная частка

1. Складанае сінтаксічнае цэлае (звышфразавае адзінства, празаічная страфа, мікратэкст) як мінімальная адзінка звязнага тэксту.

2. Структурна-функцыянальныя тыпы ССЦ. Семантака-сінтаксічныя адносіны паміж кампанентамі і спосабы іх рэалізацыі.

3. Віды сувязі ў складаным сінтаксічным цэлым, характар і сродкі яе рэалізацыі.

4. ССЦ і абзац. Абзац і тэкст. Структура абзаца. Перыяд.
5. Чужаслоўе. Простая, ускосная і няўласна-простая мова. Цытацыя і яе формы.

Тэрміналагічны апарат: складанае сінтаксічнае цэлае (звышфразавае адзінства, празаічная страфа, мікратэкст), аўтасемантычны сказ, сінтсематычны сказ; паралельная, ступеньчатая (ланцужковая) сувязь; абзац, перыяд; чужая мова, простая, ускосная і няўласна-простая мова, рэпліка,  маналог, палілог, дыялог; маналагічнасць/дыялагічнасць прамовы.
ІІ. Лабараторная частка

1. Устанавіце, як звязаны паміж сабой часткі. Растлумачце знакі прыпынку паміж імі.

Меднастволы, як выліты, высіцца бор,

Зацвітае на ўзлеску блакітны чабор,

Заглядзелася сонца ў люстра азёр,  – 

Гэты ты, мая Беларусь!

                                 (П. Панчанка)

І пах агню, раскладзенага на ўзлеску ці ў полі, і пах свежага хлеба, які наганяе голад нават на сытага чалавека, і пах антонавак, якія цяжка згінаюць долу галіны, - усё гэта ад зямлі.

                                                                                           (Я. Сіпакоў)

З легендаў і казак былых пакаленняў,

З калосся цяжкога жытоў і пшаніц,

З сузор'яў і сонечных цёплых праменняў,

З грымучага срэбра маланак-крыніц,

З птушынага шчэбету, шуму дубровы,

І з гора, і з радасці, і з усяго

Таго, што лягло назаўсёды ў аснову

Святыні народа, бяссмерця яго, – 

Ты выткана, дзіўная родная мова.

                                  (М. Танк)

2. Прачытайце тэкст. Вызначце ССЦ. Ахарактарызуйце суадносіны ССЦ з абзацамі. Назавіце сродкі міжфразавай сувязі.  
Сярод усіх свят, якія ладзілі нашы продкі, найбольш маляўнічым, насычаным абрадамі было вяселле.

Вяселле – гэта сямейнае свята, якое ўключае цэлы комплекс рытуалаў, звязаных з заключэннем шлюбу. У вясельную ўрачыстасць уключалася амаль уся вёска.

Калі юнаку спаўнялася 18–20 гадоў, яго бацькі пачыналі шукаць працавітую і багатую дзяўчыну, якая  магла б стаць нявесткай. Спрабавалі дазнацца пра  пачуцці да яе хлопца, але яны не заўсёды ўлічваліся. Ініцыятыва заключэння шлюбу зыходзіла з боку хлопца. Сватанне іншы раз папярэднічала неафіцыйнае высвятленне, ці можна прыходзіць у сваты. Звычайна маці жаніха (хросная маці або цётка) ішла ў аўторак ці чацвер у хату аблюбаванай дзяўчыны і садзілася на лаву пад ручнік, што азначала мэту прыходу.

Потым адбывалася сватанне. У сваты да дзяўчыны ішлі ўдвух-трох: хросны бацька або дзядзька жаніха, яго бацька, іншы раз старэйшы брат. Прысутнасць самога жаніха была неабавязковай, хоць у пазнейшы час без маладога не абыходзілася.

Адвячоркам, каб ніхто не сурочыў, на месячнай поўні, каб было поўнае шчасце, ішлі ў хату да дзяўчыны і выдавалі сябе за падарожнікаў, купцоў альбо паляўнічых. Пыталіся, ці ёсць што прадаць. Наогул, гаварылі іншасказальна: «Прыйшлі па  тую кветку, што цвіце зімой і ўлетку». Калі з адказаў гаспадароў вынікала, што перагаворы могуць адбыцца, старшы сват пачынаў невялікі пачастунак. Найбольш важным пытаннем сватання было абмеркаванне пасагу. Калі гэта пытанне вырашалася, клікалі дзяўчыну і пыталіся яе згоды. Яна чырванела і маўчала, а потым гаварыла: «Калі маўчу, значыць, хачу».

Пасля бацькі засватанай дзяўчыны або сама маладая ішлі да жаніха паглядзець, як ён жыве ці ёсць на што ісці.

Праз адзін – два тыдні былі заручыны. Звычайна яны адбываліся вечарам за тыдзень да вяселля ў хаце маладой. Прыязджалі сват, жаніх і яго бацька, везлі з сабой хлеб, сыр, мёд і іншае. Аб прыездзе сватоў вёску ўведамлялі бомы, якія вешалі каню на шыю.

Мэта заручын – прылюдная абвестка пра сватанне і згоду нявесты і яе бацькоў на шлюб.

3. Укажыце ва ўрыўках прыметы няўласна-простай мовы. 

І. Лабановіч вярнуўся назад у надзеі, што ён зноў сустрэне дзяўчыну на дарозе. Ён прайшоў адну будку і другую, мінуў ужо і пераезд каля свайго сяла, але дзяўчыны нідзе не спаткаў. Ці не пайшла яна на раз'езд, сабраўшыся куды-небудзь паехаць? А можа, яна зусім не тутэйшая і больш ніколі не з'явіцца тут? Але ў яго душы надоўга застанецца гэты прыгожы вобраз дзявочае красы. Лабановічу стала чагось шкада, як бы ад яго нешта адарвалася і знікла.


ІІ. Турсевіч шчыра шкадаваў свайго сябра, як чалавека, відавочна, ступіўшага на небяспечны шлях, як чалавека, свядома выбраўшага пакуту, астрог і няволю. Чаго ж іншага можна спадзявацца на такім шляху? Чаму ён так робіць? – на самоце пытаў самога сябе Турсевіч. І хіба гэта верны шлях? Яго, Турсевічаў, абавязак – перасцерагчы маладзейшага і меней дасведчанага ў жыцці друга ад той небяспекі, па краі якой ён ходзіць. 

(Я. Колас)

4. Вызначце, як ускосная мова звязана са словамі аўтара:.

1) Настаўнік сказаў старэйшым вучням, каб яны рыхтаваліся да экзаменаў. 2) Туравец запытаўся ў камандзіра, ці добра ён ведае балота, ці зможа правесці. 3) Лабановіч пайшоў на кухню і папрасіў бабку, каб яны згатавала чай. 4) Сёмка-матрос запытаў у іх, адкуль яны, што за людзі і якія прычыны прымусілі дзеда смела заступіцца за яго, Сёмкава жыццё. 5) Міколка думае, што яму рабіць далей. 

5. Замяніце простую мову ўскоснай.

1) Настаўнік яму сказаў: «Не пакідай, Сцёпка, навукі: у цябе вялікія здольнасці да яе». 2) «Цяпер, браце, наша свята!» ‑ сказаў бацька Міколку. 3) “Якое шчасце, ‑ сказаў Іван, ‑ калі ёсць сын, калі ён з табой”. 4) «Чаму ты, дзядзька, усё з сабою размаўляеш?» – запытаў яго раз Стафан Драбок. «А, ведаеш, люблю з разумным чалавекам пагутарыць», ‑ адказаў Яхім.
6. Дадзеныя прыказкі выкарыстайце ў кантэксце як цытаты. Аформіце сказы ў форме простай мовы і ў форме частак сказа.

1) Сухі марац, мокры май – будзе жыта, як гай. 2) Дзявочы век, як макаў цвет. 3) Бяда ў тым доме, дзе куры пяюць, а пеўням волі не даюць. 4) Што ні край – то абычай, што ні старана – то навіна. 5)  Дарагая тая хатка, дзе радзіла мяне матка. 6) Навучайце не дубцамі, а добрымі слаўцамі.  

ІІІ. Развіццёвая частка

1. Назавіце: 1) тры асноўных тыпы суадносін абзаца і ССЦ; 2) тры спосабы арганізацыі сувязі. 
2. Адзначце дыферынцыяльныя прыметы ланцужковай і паралельнай сувязі. Прывядзіце прыклады.
3. Што такое рэматычная дамінанта? Назавіце ўсе тыпы рэматычных дамінантаў і дайце тлумачэнне іх дыфеэнцыяцыі.
4. Улік структуры, характару міжфразавай сувязі і семантычнага тыпу тэкставага фрагмента дазваляе вылучыць тры тыпы ССЦ: статычныя, дынамічныя, змешаныя. Ахарактарызуйце кожны тып і прывядзіце прыклады з тэкстаў СМІ.
5. Адрозніваюць лексічныя, лексіка-граматычныя і граматычныя сродкі міжфразавай сувязі. Прывядзіце прыклады ССЦ на кожны від.
6. Аналіз ССЦ уключае падрабязную характарыстыку яго структуры і семантыкі: 1) вылучэнне ССЦ з тэксту на аснове тэмы, якая аб'ядноўвае шэраг сказаў; 2) разгляд сродкаў міжфразавай сувязі розных тыпаў; 3) вызначэнне дамінантнага ў гэтым ССЦ тыпу сувязі; 4) вызначэнне семантычнага тыпу мікратэксту ў сувязі з характарыстыкай рэматычнай дамінанты; 5) вызначэнне агульнага тыпу аналізуемага ССЦ як пэўнага адзінства. На аснове гэтага запішыце схему аналізу складанага сінтаксічнага цэлага. Зрабіце аналіз ССЦ па гэтай схеме.

ІV. Удасканаленне пунктуацыйных навыкаў і ўменняў

Пры спісванні пастаўце знакі прыпынку (замяніце, дзе неабходна, малыя літары вялікімі).  1) Чалавек жыве дзеля дабра дзеля служэння праўдзе каб стварыць нейкія вартасці жыцця і каб быць карысным для іншых сказаў Турсевіч. 2) Саша сказала да пабачэння і выйшла. Серж пачаў шаптаць бацьку на вуха хадзем дадому але бацька і слухаць пра гэта не хацеў. 3) Чалавек жыве пакуль нешта робіць. 4) Што гэта вы робіце дзядзька Даніла пытаюся я. Хіба не бачыш і памаўчаўшы дадае хату. 5) Эх узяўся б заўтра хоць лешчык трызняць рыбакі ў суботні дзень. 6) Генерал выйшаў у завіруху і крыкнуў па конях хоць усе былі іменна на конях. 7) Што самае галоўнае было ў маім жыцці пытаецца сам у сябе Васіль Сухамлінскі і дае вычарпальны адказ любоў да дзяцей.

V. Творчая частка

1. Выпішыце з беларускамоўных газет сказы, якія ілюструюць розныя спосабы перадачы чужаслоўя. Растлумачце пастаноўку знакаў прыпынку. 
2. Напішыце артыкул. Уключыце ў яго як кампазіцыйны складнік пачутую гутарку (двух сяброў, дзяцей і бацькоў, журналіста з палітыкам, студэнтаў з выкладчыкам і інш.).

Прыкладныя заданні для мікразалікаў
Методыка. Студэнтам для аналізу можа быць прапанаваны любы тэкст з газет, тэле-, радыёперадач, Інтэрнет-сайтаў, электронных версій газет, мастацкай літаратуры. Аналіз сінтаксічных структур журналісцкіх тэкстаў павінен весціся з улікам іх жанравай спецыфікі. 

Заданні для аналізу.

1. Як вы разумееце паняцці журналісцкі тэкст і публіцыстычны тэкст? Якія стылістычныя тэндэнцыі, звязаныя з узаемадзеяннем стыляў, можна заўважыць у журналісцкім тэксце? Аргументуйце свае меркаванні. 
2. Выпішыце з тэксту розныя віды сказаў. З якой мэтай і як часта ўжываюцца няпоўныя, эліптычныя, нячленныя сказы? Прааналізуйце сэнсавую і кантэкстуальную абумоўленасць гэтых сказаў. Запішыце іх структурную схему. Як суадносяцца фармальны і камунікатыўны бок у гэтых сказах? Вызначце канататыўную семантыку аднасастаўных сказаў. 
3. На прыкладах пакажыце, як суадносяцца тры бакі сказа – фармальны, камунікатыўны і сэнсавы.

4. Зрабіце аналіз граматычнай і семантычнай структуры сказаў. Як суадносяцца элементы гэтых структур? Назавіце фармальныя сродкі выражэння элементаў семантычнай структуры. Вызначце семантычны суб’ект і семантычны аб’ект. 
5. Назавіце фармальнае выражэнне тэмы і рэмы. Ці ёсць у тэксце сказы з нулявой тэмай. Як уплывае парадак слоў на актуальнае чляненне? Як суадносіцца эмацыянальная афарбоўка сказа з парадкам паслядоўнасці тэмы і рэмы. Вызначце камунікатыўную парадыгму некалькіх сказаў.

6. Прааналізуйце тэксты з пункту гледжання фармальнай структуры сказаў. Запішыце структурныя схемы сказаў. Як вы разумееце паняцці “граматычны сказ” і “выказванне”? 
7. Звярніце ўвагу на пунктуацыйнае афармленне сказаў. Ці ёсць варыянтныя знакі прыпынку? Абгрунтуйце, чым сітуатыўную, кантэкстуальную, стылістычную абумоўленасць выбару таго ці іншага знака.  

8. Прааналізуйце граматычную структуру складаных сказаў. Вызначце віды складаных сказаў, характар сувязі паміж яго часткамі. Ці абумоўліваюць жанравыя асаблівасці выбар таго ці іншага віда сказа? Якія сінтаксічныя структуры найбольш характэрны для вуснага маўлення? 
9. Як лагічная пабудова тэкстаў суадносіцца з актуальным чляненнем сказаў? Ці залежыць звязнасць і лагічнасць тэксту ад структуры складанага сінтаксічнага цэлага. Абгрунтуйце на прыкладах. 

10. Пакажыце на прыкладах, як уплывае жанравая спецыфіка на функцыянаванне розных тыпаў сказаў, выказванняў. Ці можна сцвярджаць пра ўзаемазалежнасць жанра і віда тэксту (апавяданне, апісанне, разважанне)?
11. На прыкладзе некалькіх сказаў выдзеліце словазлучэнні і вызначце іх тыпы. Чым адрозніваюцца свабодныя і несвабодныя словазлучэнні? Ці ёсць у тэкстах парушэнні сувязі слоў. Звярніце ўвагу на лексічнае напаўненне словазлучэнняў.
Прыкладныя тэксты для аналізу

Тэкст 1.
КОЛЕРЫ ДАБРА І МІРА

Штогод 11 мая ў краіне адзначаецца свята – Дзень Дзяржаўнага герба і Дзяржаўнага  сцяга Рэспублікі Беларусь. А ці маеце вы ўяўленне пра сэнс і змест дзяржаўнай сімволікі? У любым выпадку ўсім будзе карысна і вельмі цікава пазнаёміцца з дадзеным матэрыялам.

Дзяржаўныя  сімвалы Рэспублікі Беларусь заснаваны на гераічнай гісторыі нашай краіны і ў сваім мастацкім афармленні адпавядаюць як традыцыям і памкненням беларускага народа, так і міжнародным геральдычным нормам і правілам.

Палажэнні аб Дзяржаўным  гербе і Дзяржаўным сцягу нашай краіны былі зацверджаны 7 ліпеня 1995 г. Прэзідэнтам Рэспублікі Беларусь А. Лукашэнкам на аснове рашэння рэспубліканскага рэферэндуму, які адбыўся ў маі 1995г. У палажэнні аб Дзяржаўным гербе Рэспублікі Беларусь гаворыцца: “Дзяржаўны герб Рэспублікі Беларусь з’яўляецца сімвалам дзяржаўнага суверэнітэту Рэспублікі Беларусь, уяўляе сабой зялёны контур Рэспублікі Беларусь у залатых промнях сонца над зямным шарам. Зверху, над контурам, знаходзіцца пяціканцовая чырвоная зорка. Герб апраўлены ў вянок з залатога калосся, пераплеценага справа кветкамі канюшыны, злева – ільну. Калоссе абвіта чырвона-зялёнай стужкай, на якой унізе надпісана золатам: “Рэспубліка Беларусь”.

У аснову герба Рэспублікі Беларусь лёг герб, які існаваў да восені 1991 г. Яго элементы, мастацка скампанаваныя ў колавай кампазіцыі, падабраны з улікам геральдычных традыцый і ўвабралі ў сябе лепшыя рысы класічнай сімволікі і эмблематыкі. Вянок спаконвеку з’яўляецца сімвалам славы, гонару і велічы. Жытняе калоссе ў вянку – эмблема жыватворнай сілы, урадлівасці, шчодрага дастатку – увасабляе гаспадарчую магутнасць дзяржавы, яе росквіт. Пяціканцовая чырвоная зорка – знак аховы і бяспекі, сімвал вернага шляху, шчасця, высокіх памкненняў. Выява зямнога шара, абрамленага вянком, з’яўляецца сімвалам міру, спакойнага жыцця на зямлі. Контур Беларусі, змешчаны ў цэнтры і афарбаваны ў нацыянальны зялёны колер, сімвалізуе тэрытарыяльную цэласнасць краіны ў яе міжнароднапрызнаных межах. Чырвона-зялёная стужка паўтарае элементы Дзяржаўнага сцягу, а надпіс “Рэспубліка Беларусь” указвае на прыналежнасць дзяржаўнай сімволікі. 

Колеры (фарбы), выкарыстаныя ў малюнку Дзяржаўнага герба, таксама адпавядаюць класічнай геральдыцы і маюць сэнсавую накіравансць: залаты колер азначае веліч, магутнасць, шчодрасць, веру, справядлівасць; чырвоны – моц, любоў, храбрасць, доблесць; белы – дабрыню, часціню, высакароднасць, праўдзівасць, адкрытасць; зялёны – свабоду, радасць, надзею, веру ў шчасце; сіні (блакітны) – славу, веліч, прыгажосць, вернасць, шчырасць.  

Геральдычныя элементы Дзяржаўнага герба, абраныя і скампанаваныя з вялікім мастацкім густам, яго колеравая гама красамоўна гавораць пра мірныя і стваральныя мэты нашай дзяржавы. Адначасова яны характаразуюць нацыянальныя асаблівасці і жыццёвы ўклад беларускага народа, прыродныя ўмовы Рэспублікі Беларусь. Усё гэта ўзбагачае класічную сімволіку і эмблематыку, ставіць герб у шэраг лепшых узораў сярод сённяшніх дзяржаўных знакаў.

У Палажэнні аб Дзяржаўным сцягу Рэспублікі Беларусь запісана, што Дзяржаўны сцяг Рэспублікі Беларусь уяўляе прамавугольнае палотнішча з дзвюх гарызантальна размешчаных каляровых палос: верхняй – чырвонага колеру ў 2/3 і ніжняй – зялёнага колеру ў 1/3 шырыні сцяга. Ля дрэўка вертыкальна размешчаны беларускі нацыянальны  арнамент чырвонага колеру на белым полі, якое складае 1/9 даўжыні сцяга. Адносіны шырыні сцяга да яго даўжыні – 1:2.

Асноўныя рысы Дзяржаўнага сцяга – чырвоныя, зялёныя і аздобленая арнаментам белая палосы, якія маюць гістарычныя і нацыянальныя карані. Чырвоны колер спрадвечна займаў ганаровае месца ў светапоглядзе славян. У старажытнаславянскай мове слова “чырвоны” выкарыстоўвалася ў значэнні “прыгожы”, “прыбраны”, “каштоўны”, “ясны”, “дарагі”, “шчаслівы”. Гэтае значэнне чырвонага колеру замацавалася і ў беларускай мове. У геральдычным выкананні ён азначае храбрасць, мужнасць, бясстрашнасць. З XIX ст. чырвоны набывае значэнне свабодалюбства, рэвалюцыйнасці, барацьбы супраць прыгнятальнікаў.

Традыцыя шанавання  зялёнага колеру таксама вельмі старажытная. Продкі беларусаў абагаўлялі навакольны свет і прыроду. Усходнеславянскія плямёны ў асноўным пражывалі сярод лясоў, балот і пакланяліся дрэвам і раслінам. Зеляніна азначала перамогу жыцця, вясенняе абуджэнне прыроды посля доўгага зімовага сну. Гэта сімвал маладосці і энэргіі, веры і надзеі ў невычэрпную моц прыроды. 

Чырвоны і зялёны колеры злучыліся на палотнішчы Дэяржаўнага сцяга яшчэ 25 снежня 1951 г. Малюнак сцяга зрабіў мастак М. І. Гусеў.

Вертыкальная белая паласа з чырвоным арнаментам – таксама характэрны знак для славянскіх народаў. Белы колер азначае бязгрэшнасць, чысціню надзею на здзяйсненне жаданняў. Гэта колер прымірэння, веры і адданасці, а таксама мудрасці і ведаў. За аснову арнаменту, размешчанага на белым фоне, пакладзены ўзор “Узыходзячае санца”, вытканы на рушніку ў 1917 г. жыхаркай сяла Касцелішча Матронай Маркевіч.

Асноўны элемент арнаменту – выцягнуты па вертыкалі ромб -  гэта сімвал узыходзячага сонца і звязанай з ім урадлівасці зямлі. Дзве крыжападобныя перасечаныя лініі ў цэнтры ромба з чатырма кропкамі  паміж імі сімвалізуюць засеянае поле.

Аляксандр СТУКАНАЎ

 Універсітэт. 2007. 20 красавіка

Тэкст 2.

Сфера адукацыі – 
найважнейшы прыярытэт у беларускай дзяржаве


Можна канстатаваць, што беларуская адукацыя сёння карыстаецца ў свеце вялікім попытам, нягледзячы на тое, што наша сістэма не заўсёды прытрымліваецца некаторых еўрапейскіх стандартаў. Яна візітоўка нашай краіны. На Беларусі захаваны лепшыя традыцыі адукацыі, якая пастаянна ўдасканальваецца, каб адпавядаць тэндэнцыям развіцця краіны. Вывучаецца і ўкараняецца сусветны вопыт работы школы з абавязковым улікам нацыянальных інтарэсаў.

Напярэдадні выніковай калегіі мы сустрэліся з Міністрам адукацыі Рэспублікі Беларусь А.М. Радзьковым, які расказаў пра дасягнутае за мінулы год у сферы адукацыі, набалелае і намечанае на 2007 год.

 - Аляксандр Міхайлавіч, адукацыя заўсёды была ў полі зроку грамадства. Больш за тое, стратэгічныя рашэнні па развіцці адукацыі прымаюцца на самым высокім узроўні….

 -  І гэта зразумела. Бо сфера адукацыі – найважнейшы прыярытэт у беларускай дзяржаве. Адукацыя кранае амаль кожнага чалавека нашай краіны. Яна найбольш масавая сфера чалавечай дзейнасці. Навучаць і вучыцца – гэта два складнікі  аднаго, я сказаў бы жыццёвага працэсу. І гэта тычыцца ўсіх узроўняў адукацыі.


- Якой, на вашу думку, павінна быць школьная адукацыя?


- Сістэма школьнай адукацыі павінна быць правільнай і эфектыўнай з пункту гледжання здароўя дзяцей. Такая стратэгічная ўстаноўка дадзена Прэзідэнтам Рэспублікі Беларусь, у сувязі з чым Міністэрству адукацыі даручана яшчэ раз перагледзець вучэбна-выхаваўчы працэс паводле яго рацыянальнай арганізацыі на працягу дня  і збалансаванасці размеркавання нагрузкі на вучняў на працягу тыдня. Субота павінна насычацца не ўрокамі, а спартыўнымі, працоўнымі і культурнымі мерапрыемствамі.


……

- За ўсім гэтым, канечне, стаіць настаўнік. Не так даўно ў адной з  самых масавых газет Беларусі на першай паласе ўбачыў крыклівы загаловак “Это нам не задавали”. У матэрыяле распавядалася пра тое, як на ўроку вучні пабілі настаўніцу. Жахлівы факт. Газета асмелілася расказаць чытачам пра  гэтую непрыстойную сітуацыю. І словы з дзіцячай песні гучалі здзекліва, утрымлівалі ў сабе ёрніцкі намёк. Уявіў сабе настаўніцу, пра якую ішла гаворка ў матэрыяле, - і на душы стала прыкра. І за школу, дзе гэта адбылося, і за газету. Бо кпліва адбіваўся ў вушах працяг вясёлай песенькі: “Трали-вали, трали-вали…”

- Дзякуй, што звярнулі на гэта ўвагу. І я быў уражаны спосабам падачы такой інфармацыі. З далёкіх часоў на Беларусі настаўніка паважалі да святасці. З ім звязвалася самае перадавое, самае прагрэсіўнае – цяга да навукі. Яго ўшаноўвалі, аберагалі. Было правіла: пра настаўніка не гаварыць дрэнна, але гэта не значыць, што тады сярод настаўнікаў былі крыштальна чыстыя людзі. Твой сын або дачка, прыйшоўшы ў першы клас, маглі б шукаць у ім дрэннае, пачутае з вуснаў дарослых, што пагражала б расчараваннем. На шчасце, прыгаданы газетай выпадак  адзінкавы, і рабіць з яго нейкую сенсацыю наўрад ці варта. Нездарма ў народзе кажуць: не плюй у калодзеж… 

Нам вельмі важна вярнуць былы сацыяльны статус настаўніка ў грамадстве. І тут мала толькі матэрыяльнай падтрымкі. Сучасны настаўнік, выкладчык павінен працаваць над  сабой, бо кардынальна памяняўся час. Мы ўпершыню за гісторыю чалавецтва паўсталі перад такой праблемай, калі  падрастаючае пакаленне становіцца больш мабільным у спасціжэнні і навуковай, і сацыяльнай інфармацыі, калі сын вучыць бацьку карыстацца мабільнікам, а студэнт можа спакойна скарыстаць інфармацыю з Інтэрнета, бо ведае, што прафесар не зусім умее карыстацца камп’ютэрам. Мы жывём  у вельмі дынамічны час. І, канечне, настаўнік павінен быць на вышыні, быць крыху наперадзе часу. А гэта задача нялёгкая.

У нас ёсць добрая традыцыя папулярызацыі педагагічнай працы – конкурс “Настаўнік года Рэспублікі Беларусь”, які служыць росту настаўніцкага майстэрства. У заключным этапе, які  адбыўся ў красавіку 2006 года ў Мінску, прыняў удзел 21 педагог з усіх рэгіёнаў краіны. Пераможцам конкурсу стала настаўніца біялогіі гімназіі № 4 Смаргоні Гродзенскай вобласці Ірына Рамуальдаўна Клявец. Хачу пажадаць ёй і далейшых творчых поспехаў.

……

- Пра жыццё краіны можна меркаваць па тым, наколькі актыўна ў ёй ідзе будаўніцтва. Не раз чуеш ад гасцей, што нашы гарады ўсе ў будаўнічых “лясах”. Значыць, мы жывём, мажнеем. Што было пабудавана за мінулы год?

- Мы актыўна нарошчваем будаўнічы патэнцыял. У 2006 годзе ў эксплуатацыю ўведзена 26 аб’ектаў, з іх  14 агульнаадукацыйных школ, басейн, 4 дзіцячыя садкі, дзіцячы рэабілітацыйна-аздараўленчы цэнтр, спарт-комплекс БДЭУ, інтэрнат БарДУ, канструктарска-тэхналагічнае бюро БНТУ. Звыш плана 2006 года быў рэканструяваны спальны корпус № 1 Нацыянальнага дзіцячага аздараўленчага лагера “Зубраня”. 

У 2006 годзе на аб’ектах адукацыі выканана рамонтных работ на 326,4 млрд рублёў. Адрамантавана 702,7 тысяч кв. м. дахаў (220, 9 працэнта ад плана), 30,5 км інжынерных камунікацый (101,6 працэнта ад плана). Выкананы рамонтныя работы ў 3483 агульнаадукацыйных школах, 1838 дзіцячых дашкольных установах, 226 прафтэхвучылішчах. 

У аграгарадках, якія ствараліся ў  2006 годзе, размешчаны 422 аб’екты адукацыі. Па краіне на 30 снежня 2006 года былі падпісаны і зацверджаны рашэннямі райвыканкамаў акты гатоўнасці  410 аб’ектаў адукацыі (97,2 працэнта ад агульнай колькасці аб’ектаў,  размешчаных у аграгарадках). Астатнія будуць уведзены ў эксплуатацыю  на пачатку бягучага года.

Штогод прадугледжваецца рост выдаткаў на адукацыю ў кансалідаваным бюджэце. У 2006 годзе бюджэт галіны склаў 4 729,4 млрд рублёў. Гэта дазволіла забяспечыць стабільнае функцыяніраванне і паслядоўнае развіццё ўсіх узроўняў адукацыі.

- Сёння спорт у жыцці чалавека займае значнае месца. І гэта правільна. У здаровым целе – здаровы дух…

- Фізкультутрна-аздараўленчай і спартыўна-масавай рабоце з навучэнскай моладдзю мы ўдзяляем асаблівую ўвагу, актыўна прапагандуем здаровы лад жыцця. З гэтай мэтай праведзены фіналы зімовай і летняй рэспубліканскіх алімпіяд сярод дапрызыўнай моладзі па праграме фізкультурна-спартыўнага комплексу “Абаронца Айчыны”. У маі 2006 года на ВСБ “Вілія” адбыліся самыя масавыя спаборніцтвы агляду ўзроўню фізічнай падрыхтаванасці навучэнцаў у рамках маладзёжнага фізкультурна-спартыўнага руху “Алімпійскія надзеі Беларусі”, у якіх прынялі ўдзел звыш за адзін мільён навучэнцаў;  праведзены фінальныя спаборніцтвы па праграме рэспубліканскай спартакіяды сярод школьнікаў, навучэнцаў прафесійна-тэхнічнай і сярэдніх спецыяльных устаноў.

На фарміраванне здаровага ладу жыцця і прафілактыку шкодных звычак сярод навучэнскай моладзі, умацаванне і захаванне здароўя падрастаючага пакалення накіраваны дзяржаўныя праграмы “Здароўе народа”, “Прафілактыка ВІЧ-інфекцыі”, “Фарміраванне здаровага ладу жыцця”.

Паводле даручэнняў Прэзідэнта Рэспублікі Беларусь вялася мэтанакіраваная работа па стварэнні клубаў (каманд) па гульнёвых відах спорту пры навучальных установах. Пры ВНУ створаны 40 клубных каманд, у тым ліку па баскетболе – 11, валейболе – 7, гандболе – 13, хакеі на траве – 5, міні-футболе – 3, футболе жаночым – 1, з іх клубныя каманды – з правам юрыдычнай асобы (спартыўны гандбольны клуб “Гараднічанка” пры Гродзенскім дзяржаўным універсітэце, баскетбольны клуб “Мінск-2006” і валейбольны клуб “Мінск” пры Камітэце па адукацыі Мінгарвыканкама).

Выконваючы даручэнне Кіраўніка дзяржавы, Міністэрства адукацыі сумесна з Міністэрствам спорту і турызму ўзнавіла правядзенне спартакіяд школьнікаў. У фінальных спаборніцтвах, якія адбыліся па 19 відах спорту, прынялі ўдзел больш за тры  тысячы школьнікаў з усіх рэгіёнаў краіны.

Абвешчана рэспубліканская акцыя “Жыву ў Беларусі і тым ганаруся”. Мэта акцыі – удасканаленне дзейнасці ўстаноў па грамадзянскім і патрыятычным выхаванні дзяцей і навучэнскай моладзі праз актыўнае ўключэнне іх ва усебаковае вывучэнні гісторыі, культуры і прыроды сваёй малой радзімы, роднага краю.

Дарэчы будзе сказаць, што на 23-й зімняй Універсіядзе ў Турыне, якая адбываецца гэтымі днямі, мы ўжо заваявалі 4 залатыя, 1 сярэбраны і 2 бронзавыя медалі.

- Аляксандр Міхайлавіч, у школах, вучылішчах, каледжах, універсітэтах  паступова стала наладжвацца работа па ідэалагічным выхаванні навучэнскай моладзі…

- Так. Узмоцнены ідэалагічны змест вучэбна-выхаваўчага працэсу, забяспечаны актыўны ўдзел навучэнскай моладзі ў палітычных, сацыяльна значных падзеях у жыцці краіны. Распрацаваны і зацверджаны Праграма і Канцэпцыя бесперапыннага выхавання дзяцей і навучэнскай моладзі ў Рэспубліцы Беларусь.

У школах уведзена практыка двух раскладаў: вучэбных заняткаў і правядзення вольнага часу. Пашырана сумесная дзейнасць  школ з установамі сацыяльна-культурнай сферы ў шосты школьны дзень і такімі грамадскімі аб’яднаннямі, як Беларуская піянерская арганізацыя БРСМ.

У адпаведнасці з даручэннем Прэзідэнта краіны падрыхтаваны арыгінал-макет ілюстраванага вучэбнага дапаможніка “Беларусь – краіна твайго будучага”, адрасаванага выпускнікам школ, тэхнікумаў, каледжаў, прафтэхвучылішчаў, ВНУ. У ім у даступнай публіцыстычнай форме прадстаўлена Рэспубліка Беларусь. Дапаможнік вытрыманы ў духу патрыятычнага і грамадзянскага выхавання моладзі,  што дапаможа выхавальніку, выкладчыку сфарміраваць у навучэнцаў і студэнтаў светапоглядныя асновы і пазітыўныя асобасныя ўстаноўкі. Гэтае  выданне накіравана на ўмацаванне ў старшакласнікаў і студэнтаў любові да Радзімы, гордасці за яе мінулае і сучаснае. У ім падаецца сістэмная інфармацыя пра сацыяльна-эканамічнае развіццё Рэспублікі Беларусь, магчымасці атрымання прафесіі ўступаючаму ў самастойнае жыццё маладому чалавеку, наглядна дэманструецца шматстайнасць шляхоў прафесійнай і асобаснай самарэалізацыі.

 - Сёння самае каштоўнае багацце – гэта маладыя таленты. Што робіцца для нарошчвання інтэлектуальнага патэнцыялу краіны?

- Для захоўвання і прымнажэння інтэлектуальнага і творчага патэнцыялу краіны распрацаваны і зацверджаны Указам Прэзідэнта Рэспублікі Беларусь Рэспубліканская праграма “Моладзь Беларусі” на 2006-2010 гады і Дзяржаўная праграма “Маладыя таленты Беларусі” на 2006-2010 гады.

Праведзена значная работа па фарміраванні перспектыўнага кадравага рэзерву. На базе Рэспубліканскага інстытута вышэйшай школы прайшла стажыроўка асоб, якія знаходзяцца ў рэзерве на пасаду рэктара вышэйшай навучальнай установы.

- Дасягненні ў сістэме адукацыі, відаць, не выключаюць, а часам дапамагаюць знайсці праблемныя, нават болевыя кропкі ў адукацыйнай асяроддзі.

- Маеце рацыю, гэта так. Сёння заканамерным з’яўляецца пытанне пра тое, наколькі школьныя праграмы з’яўляюцца аптымальнымі, у тым ліку і ў плане нагрузкі на дзіця. Аб гэтай праблеме гавораць не адзін год, і яна ўсё больш і больш набывае сацыяльны характар. Маю на ўвазе тую акалічнасць, што трохузроўневая сістэма навучання прадаставіла школе магчымасць даць вучню адукацыю на базавым, паглыбленым і павышаным узроўнях. Важна правільна вызначыць  здольнасці вучня да вывучэння таго ці іншага прадмета як настаўнікам, так і бацькам. Часта здараецца, што бацькі ў пагоні за прэстыжнасцю навучальнай установы ці ўзроўню адукацыі пераацэньваюць магчымасці дзіцяці. У выніку – апатыя да вучобы, расчараванне ў сваіх сілах, душэўная дысгармонія. Як вырашыць такую далікатную праблему?

Нам неабходна прааналізаваць эфектыўнасць усёй ідэалагічнай і выхаваўчай работы ва ўстановах адукацыі “Ці не занадта  вышэйшыя навучальныя ўстановы захапіліся фармальным бокам справы на шкоду індывідуальнаму падыходу да кожнага студэнта?”,  – такое пытанне паставіў перад ВНУ краіны Прэзідэнт Рэспублікі Беларусь. На яго мы павінны ў бліжэйшы час знайсці адказ. Толькі пры прадуманай, метадычна выверанай і шчырай рабоце са студэнцкай моладдзю можна дабіцца жадаемага поспеху.

Распрацоўваюцца і ў бліжэйшы час будуць укаранёны новыя пакаленні адукацыйных стандартаў. Мы актыўна працуем над стварэннем умоў для аховы жыцця і ўмацавання здароўя дзяцей, развіццём новых форм дашкольнай адукацыі на вёсцы, павышэннем  сацыяльнага статуса работнікаў сістэмы дашкольнай адукацыі.

На ўзроўні агульнай сярэдняй адукацыі ствараюцца ўмовы для ўвядзення профільнага навучання на трэцяй  ступені 12-гадовай агульнаадукацыйнай сярэдняй школы. Пашыраецца выкарыстанне здароўезберагальных тэхналогій, будуць укаранёны інфармацыйныя адукацыйныя тэхналогіі, павышана якасць адукацыі ў сельскай школе ў адпаведнасці з праграмай развіцця аграгарадкоў, адбудзецца пераход да выдання навукова-метадычных комплексаў як на папяровых, так і на электронных носьбітах.

Прадугледжваецца стварэнне эфектыўных механізмаў узаемадзеяння сістэмы прафесійна-тэхнічнай, сярэдняй спецыяльнай і вышэйшай адукацыі з галінамі эканомікі і сацыяльнай сферы па пытаннях прагназіравання, вызначэння кваліфікацыйных патрабаванняў, аптымізацыі структуры і аб’ёмаў падрыхтоўкі, ацэнкі якасці і працаўладкавання рабочых і спецыялістаў, забеспячэння навукова-інавацыйнага развіцця.

Далейшае развіццё атрымае двухступеньчатая сістэма вышэйшай адукацыі, будуць замацаваны сувязі вышэйшай адукацыі з вытворчасцю і прыкладной навукай. 

Перад намі стаіць задача – максімальна наблізіць да вытворчасці навуковыя даследаванні, накіраваць іх на канчатковы вынік. 
У нашай адукацыі заключаны багаты патэнцыял, які ўжо працуе на сучаснасць і вызначае будучыню. І гэта ідзе не ад  якой-небудзь завоблачнай  тэорыі. Паказальны факт: вучань 5 класа мнагапрофільнай гімназіі № 56 Гомеля Генадзь Караткевіч заваяваў у мінулым годзе на міжнароднай алімпіядзе па інфарматыцы ў Мексіцы сярэбраны медаль і стаў кумірам усіх удзельнікаў гэтага прэстыжнага інтэлектуальнага конкурсу.

Гутарку вёў Віктар Іўчанкаў.

Настаўніцкая газета. 2007. 25 студзеня

Тэкст 3. 
Туга зялёная ці аранжавы настрой?

Кепскі настрой і паніжэнне жыццёвага тонусу адчуваюць раз-пораз усе людзі. Вось толькі адносіны да гэтага стану розныя. На жаль, нямногія вераць у тое, што сваім настроем сапраўды можна кіраваць. Калі мы бачым, як інвалід вядзе машыну ці маці пяцярых дзяцей паспяхова робіць кар’еру, то захапляемся сілай духу такіх людзей. Але не заўсёды пытаемся ў сябе: “Ці здолеў бы і я гэтаксама?” Нам падаецца, што гэта цуд альбо проста камусьці пашчасціла.

Насамрэч нічога складанага тут няма. Трэба толькі выпрацаваць навыкі самакіравання падобна да навыкаў пісьма, чытання ці лічэння.

Н. Самавукіна ў сваёй кнізе “Псіхалогія аптымізму” дае наступныя рэкамендацыі тым, хто імкнецца саўладаць з прылівамі маркоты, суму, упадку сіл ці раздражнёнасці:

- “Звальваць” свой дрэнны настрой на іншых не трэба. Калі мы прызвачаімся паляпшаць яго праз канфлікт з іншым чалавекам (“пасварыўся – лягчэй стала”), навыкі самакіравання не выпрацуюцца. Другі чалавек выступае для нас у якасці своеасаблівасці “мыліцы” — мы развучваемся хадзіць самастойна і ўвесь час хапаемся за гэтыя “падпоркі”. Не гаворачы ўжо пра тое, што ён, прымаючы нашу “злую” энергію, слабее і нават можа захварэць...

- Не трэба “завісаць” на дрэнных думках і настроях, паддавацца “кальцавой логіцы” цяжкіх роздумаў. Паспрабуйце пашырыць сваю свядомасць, сваё бачанне свету. Часта можна пачуць: “Мяне ніхто не разумее, я больш не магу так жыць!” Людзі “накручваюць” сябе і перастаюць заўважаць тое добрае, што ёсць ў жыцці. Азірніцеся – якое сонечнае, веснавое надвор’е стаіць за вакном, а побач з вамі сям’я і сябры, што заўсёды падтрымаюць, калі іх папрасіць... Прыглядзіцеся і вы абавязкова заўважыце вакол сябе тое, што зможа палепшыць настрой! Зрабіць яго, як лічаць псіхолагі, “аранжавым”.

- “Зацыклівацца” – думаць увесь час пра адно і тое ж, пра штосьці гаротнае і цяжкае – безвыходная і непрадуктыўная стратэгія. У такім выпадку ўсё жыццё звужаецца і канцэнтруецца на адным: “Яна мяне пакінула...”. І тады няма жыцця, а ёсць толькі адчай.

- Часцей прыгадвайце прымаўку “Пераначуем, болей пачуем” ці славутыя словы галоўнай гераіні рамана “Знесеныя ветрам”: “Пра гэта я падумаю заўтра”. А заўтра ўсё будзе ўжо па-іншаму і “пра гэта”, можа быць, і думаць не прыйдзецца...

- І, канешне, шукаць і шукаць – сябе самога і тое добрае і светлае, што ёсць у жыцці кожнага з нас. Імкнуцца бачыць не парожнюю частку шклянкі, а яе другую палову, запоўненую вадой.

У кожнага чалавека ёсць свае спосабы змагання з прыгнечанасцю і дрэнным настроем. Напэўна, яны знойдуцца і ў вас. Пашукайце іх у сваім асабістым вопыце і трымайце заўсёды пры сабе. Можаце падзяліцца з іншымі, як “узяць сябе ў рукі”.

Што ж перашкаджае нам быць шчаслівымі і заўважыць ўсё тое, што магло б размаляваць нашае жыццё яркімі фарбамі?

Іншым разам, калі чалавек доўгі час жыве ў прыгнечаным стане, узнікае ўнутраная звычка мець зніжаны тонус, мала радавацца жыццю ці не радавацца ўвогуле. Падтрымліваючы звыклы ўнутраны стан “сярэдняга дэпрэсіўнага цяжару”, чалавек можа неўсвядомлена пазбягаць радасцяў і задавальненняў.

Другая прычына ў тым, што калі ў жыцці наступае станоўчы перыяд, чалавек можа адчуваць страх перад будучыняй: “Калі ўсё добра, робіцца вусцішна, бо наперадзе чакае «чорная паласа»”. Такі страх – гэта звычка быць заклапочаным, прыгнечаным, не зусім шчаслівым.

Каб адолець пэўны стан, варта задумацца, у чым яго прычына. Упадак сіл – не заўсёды ўсвядомленая чалавекам патрэба у адпачынку. Калі зніжаны настрой цягнецца доўгі час, гэта можа сведчыць пра знаходжанне на мяжы нервовага зрыву ад ператамлення. У такім выпадку трэба хоць на некалькі дзён зрабіць перадышку.

Магчыма, чалавек адчувае хандру і пастаянную стомленасць ад таго, што жыве не так, як павінен ці як хацеў бы. Палепшыць настрой і адчуць жыццёвую энергію ў гэтай сітуацыі дапаможа карэннае змяненне свайго жыцця.

Прыгнечаны настрой і дэпрэсія могуць з’явіцца, калі чалавек мае ярка выяўленыя здольнасці ў нейкай вобласці і не рэалізоўвае іх. Самавыяўленне – важная ўмова для псіхічнага здароўя неардынарнага  і адоранага чалавека. 

Стан “апусціў рукі”  вельмі часта бывае першай рэакцыяй на сутыкненне з сур’ёзнай праблемай. Але калі чалавек пачынае змагацца за сябе, за сваю любімаю справу, то былая  актыўнасць праз  некаторы час абавязкова да яго вяртаецца. 

Жыццёвы тонус вяртае добры адпачынак. Вось некаторыя простыя, але дзейсныя рэкамендацыі, прапанаваныя Н. Самавукінай:

- На першым месцы па эфектыўнасці адпачынку стаіць фізічная нагрузка: заняткі спортам, прагулкі, выезды на прыроду, праца на дачы. Пры гэтым важна трошкі стаміцца, тады праходзіць дэпрэсія і раздражнёнасць прыкметна зніжаецца ці знікае зусім.

- Даволі часта людзі адзначаюць, што хутка супакоіцца і прывесці свае нервы “ў парадак” дапамагае вада і ўсё, што з ёю звязана: плаванне, ванна, душ, лазня, сауна.

- Добра, калі чалавек мае пэўнае захапленне ці хобі – яны дапамагаюць яму разняволіцца і атрымаць задавальненне. Станоўчыя эмоцыі і радасць эфектыўна кампенсуюць тое напружанне, якое даводзіцца перажываць на працы ці ў жыцці.

- У некаторых сілы хутка аднаўляюцца ў сям’і. Адчуванне сямейнага дабрабыту і надзейных адносінаў з блізкімі ахоўвае і падтрымлівае. Пачуццё, што ты не адзін ці не  адна і што побач з табой людзі, якія зразумеюць і прымуць цябе,  –  напэўна, самае  важнае для кожнага.

- Асабліва дабратворна ўздзейнічаюць стасункі з маленькімі  дзецьмі. Паспрабуйце гадзіну-дзве пагуляць з малышом – стрэс як  рукой здыме!

- Лёгка “скінуць” раздражнёнасць дапамагае звычайная гутарка са спакойнымі і аптымістычнымі людзьмі. Гэта можа быць выпадковы спадарожнік, прадавец на рынку ці прахожы.

- Многія любяць гуляць са свойскімі жывёламі. Заўважым, што нават пры непрацяглай размове пра любімых кошак і сабак людзі суцішваюцца і настройваюцца пазітыўна.

Якія з вышэйпералічаных заняткаў супакойваюць менавіта Вас? Што яшчэ дапамагае Вам хутка пазбавіцца раздражнёнасці і аднавіць унутраны баланс? Пашырайце ўласныя рэцэпты шчасця!

Аксана Шапашнікава

Універсітэт. 2007. 4 красавіка
Тэкст 4.

Беларускі інфафорум будзе садзейнічаць пашырэнню супрацоўніцтва СМІ Беларусі з замежнымі партнёрамі.


Рашэнні ІІ Беларускага інфармацыйнага форуму “Сацыяльная адказнасць сродкаў масавай інфармацыі”, які пачаў сваю работу ў Мінску, знойдуць шырокае практычнае прымяненне ў справе пашырэння міжнароднага інфармацыйнага супрацоўніцтва і будуць садзейнічаць павышэнню эфектыўнасці ўзаемадзеяння ўсіх СМІ Беларусі з замежнымі партнёрамі. Перакананасць у гэтым выказаў на адкрыцці інфармацыйнага форуму міністр інфармацыі Беларусі Уладзімір Русакевіч.


Ён адзначыў, што ў журналістыцы адказнасць разумеецца як грамадская карысць, а не прадмет спажывання. А гэта значыць, што журналіст падзяляе адказнасць за перададзеную інфармацыю, і гэта ступень адказнасці вельмі высокая, таму што ад яго майстэрства, прыстойнасці, аб’ектыўнасці часта залежыць лёс людзей. На думку міністра інфармацыі, сапраўдны журналіст актыўна ўдзельнічае ў сацыяльных пераўтварэннях, удасканаленні грамадства, уносіць уклад у станаўленне клімату даверу ў міжнародных адносінах.


На думку дзяржсакратара Саюзнай дзяржавы П. Барадзіна, СМІ павінны садзейнічаць згуртаванню беларускага і расійскага народаў. Вырашэнню гэтай важнай задачы будзе садзейнічаць і спецыялізаваная выстаўка “СМІ ў Беларусі”, якая традыцыйна прадстаўляе нараўне з беларускімі выданнямі расійскія і саюзныя сродкі масавай інфармацыі. Немалую ролю ў гэтым адыграе і гэты медыяфорум, адным з арганізатараў якога з’яўляецца Пастаянны камітэт Саюзнай дзяржавы.


Удзельнікамі гэтага форуму сталі звыш 400 прадстаўнікоў сродкаў масавай інфармацыі і экспертаў, палітычных і грамадскіх дзеячаў Беларусі, Расіі, іншых краін СНД і Балтыі, Кітая. У ліку ўдзельнікаў таксама прадстаўнікі  Міжнароднага антытэрарыстычнага медыяфоруму, Выканаўчага камітэта СНД, сродкаў масавай інфармацыі беларускай дыяспары з Расіі, Украіны, Латвіі, Польшчы, Літвы, Малдовы. Запрошаны таксама кіраўнікі вядучых рэспубліканскіх друкаваных, электронных СМІ, абласных, гарадскіх і раённых газет, арганізацыі рэгіянальнага тэлерадыёвяшчання. 

Кар. БЕЛТА 
Звязда. 2007. 4 мая
Тэкст 5.
Маланка не пашкодзіць 


Напярэдадні летніх навальніц канструктары мінскага завода “Транзістар” распрацавалі электронны фільтр імпульсаў залішняга напружання.

Створаны імі прыбор абароніць тэлефонныя лініі ад навальнічных разрадаў і індустрыяльных перашкод.

Кацярына Цыркун

Звязда. 2007. 4 мая
Тэкст 6.
Прынцып даражэй!


“Больш як 40 гадоў –піша сп. К. з Ельскага раёна, - я выпісваю “Звязду”. Заўсёды прапагандаваў яе, раіў іншым вяскоўцам. І што ўзамен? З першых дзён, як яна з’явілася, дасылаю картку на розыгрыш прызоў і ні разу нічога не выйграў.  Крыўдна …Калі ўдача не ўсміхнецца мне і на гэты раз, з газетай развітаюся назаўсёды…”


А калі (свят-свят-свят!) возьме і ўсміхнецца? Цікава, што будзе думаць чытач? Відаць, узрадуецца, што напалохаў?.


Хоць у адносінах да розыгрышу, як вы разумееце, ні нейкія найсур’ёзнейшыя льготы, ні найпаважанейшы ўзрост і “стаж” падпіскі, ні, тым больш, пагрозы значэння не маюць. Усе дасланыя карткі складваюцца ў вялікую скрыню. І з яе чыясьці лёгкая рука (як правіла, некага з чытачоў-падпісчыкаў, з паштавікоў, работнікаў “Саюздруку”) калегіяльна, прылюдна выцягвае,  так бы мовіць, шчаслівыя. 


“Падтасоўкай” рэдакцыя не займалася, не займаецца і займацца, дасць Бог, ніколі не будзе…

Хоць губляць шматгадовых адданых падпісчыкаў (як сп. К.) нам, зразумела ж, шкада.


Будзем спадзявацца, што і ім у апошні момант стане шкада расставацца з намі. Дакладней – з газетай,  з якой пражыта жыццё.

Чытала ліст Валянціна Доўнар.

Звязда. 2007. 4 мая
Тэкст 7.

Хрысціянства ў эфіры


Духоўная праграма “Існасць”, якая выходзіць на Першым канале, адзначае 15-гадовы юбілей. У суботу, 5 мая, у эфіры выйдзе спецыяльны выпуск, што збярэ ўсіх, хто стаяў ля вытокаў стварэння праграмы. 


Зараз  “Існасць” – 26-хвілінная хрысціянская праграма, якая выходзіць днём па суботах. Яна прысвечана хрысціянскай рэлігіі, культуры, маралі і каштоўнасцям.


Стваральнікі “Існасці” цвёрда перакананыя: гутаркі, напоўненыя маральным зместам, спрыяюць пераадоленню духоўнай бездані. Праграму блаславіў сам Мітрапаліт Мінскі і Слуцкі Філарэт, Патрыяршы Экзарх Усяе Беларусі. Як адзначае аўтар і кіраўнік праекта Галіна Дзядзічкіна, аўдыторыя расце з кожным годам.


У святочным выпуску калектыў праграмы раскажа, як усё пачыналася, і як з цягам часу мянялася “Існасць”. Будуць прыведзены фрагменты праграм розных гадоў, а таксама найбольш  распаўсюджаныя меркаванні і водгукі гледачоў.


Дарэчы 2002 год. Аўтарскі калектыў праграмы стаў лаўрэатам прэміі “За духоўнае адраджэнне”.

2005 год. Праграма, прысвечаная жыццю кардынала Казіміра Свёнтака, адзначана ганаровым дыпломам Міжнароднага каталіцкага фестывалю фільмаў і тэлепраграм “Magnificat”. Праз год праграма прызнана лепшай на фестывалі, а таксама адзначана дыпломам “За своеасаблівае адлюстраванне хрысціянскай сімволікі ў фармаце тэлепраграмы”.


2006 год. На міжнародным фестывалі праваслаўнага кіно ў Кіеве “Існасць” займае 3-е месца. 
Вікторыя Целяшук

Звязда. 2007. 4 мая
Сувязь

